
Fale Alea ‘o Tonga

Taimi: 1000-1010

Sātini Le’o:     Me’a mai ‘a e ‘Eiki Sea ‘o e Fale Alea

‘Eiki Sea:      Kātaki Kalake fai mai ‘a e lotu ‘a e ‘Eiki

Lotu

(Na’e kau kotoa ‘a e Hou’eiki Mēmipa ‘o e Fale hono hiva’i ‘a e lotu ‘a e ‘Eiki)

Kalake kātaki ‘o fai mai ‘etau tali ui.

Ui ‘a e Fale

Kalake Tēpile:     Tapu mo e ‘Eiki Sea ‘o e Fale Alea, ‘Eiki Palēmia mo e Hou’eiki Minisitā ‘o e
Kapineti, tapu mo e Hou’eiki Fakafofonga ‘a e Hou’eiki Nōpele ‘a ‘Ene ‘Afio kae ‘uma’ā ‘a e
Hou’eiki Fakafofonga ‘a e Kakai, ‘atā ke fakahoko ‘a e ui e Fale ki he pongipongi, ‘aho Falaite
24 ‘o Fepueli 2017.

(Na’e lele heni ‘a e taliui ‘a e Hou’eiki Mēmipa)

<007>

Taimi: 1010-1020

Kalake Tēpile:  'Eiki Sea ko u kole ke u to e fakaongo ange mu’a.

'Eiki Sea:   Mālō.

Kalake Tēpile:  'Eiki Nōpele Tu'ilakepa, 'Eiki Nōpele Nuku, Vili Manuopangai Faka'osiula
Hingano.  'Eiki Sea,  ko e ngata’anga  ē ‘o e tali ui ho Falé.

Poaki

Ko e poaki pē ‘e taha ‘oku fakahoko maí,  ko Sōsefo Fe'aomoeata Vakatā, ‘oku poaki tengetange,
pea ko e Hou'eiki Mēmipa ko eni ‘oku ‘ikai ke tali mai honau uí, ‘oku ‘i ai e tui ‘oku nau me’a
tōmui mai pē.  Mālō 'Eiki Sea.

Me’a ‘a e ‘Eiki Sea

'Eiki Sea :  Mālō. Tapu mo e ‘Afio ‘a e ‘Otua Mafimafi ‘i hotau lotolotonga, fakatapu foki ki he
‘Ena ‘Afifió, Tama ko Tupou VI, ko e Tu’i ‘o e ‘Otu Tonga, kae 'uma'ā ‘a e Ta’ahine Kuiní, Kuini
Nanasipau’u mo e Fale ‘o Ha’a  Moheofo.  Tapu foki ki he  Palēmiá kae 'uma'ā ‘a e Tokoní,  kae
'uma'ā mo e Hou'eiki Kapinetí, fakatapu foki ki he Hou'eiki Fakafofonga Nōpele ‘o e Fonuá, kae

'uma'ā ‘a e Hou’eiki kau Fakafofonga ‘o e Kakai.  Hou'eiki, ‘oku tau fakafeta’i kotoa pē ki he
‘Otua Mafimafi ‘ene kei fakakoloa’aki kitautolu ‘a e mo’uí ‘o tau a’usia ‘a e pongipongi ko eni.
Pea ‘oku ‘i ai pē ‘a e fakamālō ki he Palēmiá koe’uhí ko e loto lelei ke, tukumai ‘a e ki’i taimi ko
ení, ke faka’osi’osi atu ‘a e ngāue ‘a e Kōmiti Tu’uma’u ki he Totonu ‘a e Falé. Ka ‘e ‘ikai ke tau
toe lōloa.  ‘E ‘osi ‘a e.. kole pē ke ‘omai ‘a e ..  ke lau ‘a e Līpooti ko eni ‘a e Komití he’enau
fakataha ‘aneafí.  Pea ‘oku to e fiema'u pē ke to e fakahoko atu,  na’e ‘omai pē ‘a e tohi mei
taumu’a,  mei he 'Eiki Palēmiá, ka te u toki fakahoko atu ‘a e tali ki he ‘uhinga ‘o e tohi ko iá.  Ko
e kole pē mu’a ki he Kalaké,  ke lau  mai ‘a e līpooti mei he Kōmiti.

Līpooti Fika 4/ 2017 Kōmiti Ngaahi Totonu ‘a e Fale Alea.

Kalake Tēpile: Tapu mo e 'Eiki Sea ‘o e Fale Aleá, 'Eiki Palēmiá  mo e Hou'eiki Mēmipa kakato
‘o e Falé, kae ‘atā  ke fakahoko hono lau atu ‘a e Līpooti Fika 4/ 2017 - Kōmiti Tu’uma’u ki he
Ngaahi Totonu ‘a e Fale Alea.

Lord Tu’ivakanō
‘Eiki Sea
Fale Alea ‘o Tonga.

‘Oku ou fakahoko atu ki he Feitu'u na,  ‘a e Līpooti Fika 4/ 2017 ‘a e Kōmiti Tu’uma’u ki he
Ngaahi Totonu ‘a e Fale Alea.  Ko e Līpooti ni,  ko e ola ia ‘o e ngāue na’e fakahoko ‘e he Kōmití,
ki hono fakatonutonu ‘a e tali  ‘a e tohi ‘a e 'Eiki Palēmiá,  Samuela ‘Akilisi Pōhiva, ki he fokotu’u
ki ha pāloti ke fakamālōloo’i ‘a e Palēmia, Fokotu’u Fika 1/2017.  Hili ‘a e laumālie lelei ki ai ‘a
e 'Eiki Palēmiá, ‘i loto Fale Alea, ‘i he ho’atā  Tu ’apulelulu 23 ‘o Fepueli, 2017.

‘Oku ‘oatu heni ‘a e Līpooti Fika 4/2017 ‘a e  Kōmiti ni, ke me’a ki ai ‘a e Feitu'u na mo e  Hou'eiki
Mēmipa kotoa ‘o e Fale Alea ‘o Tonga.

Faka’apa’apa atu

.........................
Lord Tu’iha’angana
Sea – Kōmiti Tu’uma’u ki he Ngaahi Totonu ‘a e Fale Alea
‘Aho 23 Fepueli, 2017.

Mālō.

'Eiki Sea:   Mālō. ‘Oku ou tui pē Hou'eiki kuo ‘osi tufa atu ‘a e Līpooti mei he Kōmiti.  Ko ia ‘oku
ke loto ke tau tali ‘a e līpooti ‘a e ngāue kuo lava ‘e he Kōmití  kātaki ‘o hiki ho nima.

Pāloti’i ‘o tali Līpooti fika 4/2017 Kōmiti Ngaahi Totonu Fale Alea

Kalake Tēpile :  'Eiki Sea ‘oku loto ki ai ‘a Veivosa Light of Life Taka, Māteni Tapueluelu, Sāmiu
Kuita  Vaipulu, 'Akosita Havili Lavulavu, 'Eiki Minisitā Ako & Akongāue, 'Eiki Minisitā Ngaahi

Ngāue Lalahi, 'Eiki Minisitā Fefakatau'aki & Polisi, 'Eiki Minisitā Mo'ui, 'Eiki Minisitā Ngoue,
'Eiki Minisitā Tānaki Pa'anga Hū mai, 'Eiki Minisitā Fonua, 'Eiki Palēmia, 'Eiki Tokoni Palēmia,
'Eiki Minisitā Pa'anga, 'Eiki Minisitā Lao, 'Eiki Minisitā Ngaahi Kautaha Pisinisi ‘a e Pule'anga,
'Eiki Nōpele Fusitu'a, 'Eiki Nōpele Tu'iha'ateiho,  'Eiki Nōpele Tu'iha'angana, 'Eiki Nōpele Nuku,
'Eiki Nōpele Vaea, 'Eiki Nōpele Tu’i’āfitu, loto kotoa ki ai ‘a e Hou'eikí  toko 24.

'Eiki Sea:  Ko ia ‘oku ‘ikai ke loto ki aí,  kātaki ‘o  hiki ho nima.

Kalake Tēpile:  ‘Ikai ha fakahā loto ki ai 'Eiki Sea.

'Eiki Sea :  Kole atu pē ki he Kalaké, ke lau mai ‘a e talí mo e talateu.

Lau tali Palēmia ki he fokotu’u ke fakahifo iá

Kalake Tēpile:   Talateu ki he tali ‘a e 'Eiki Palēmia.

1. Tapu mo e fuka ‘oku tō mo loto ‘i Palasí, tapu  mo e Hou'eiki Mēmipa ‘o e Fale Alea ‘o
Tongá, ‘oku kei hokohoko atu ‘a e tukupā ‘a e 'Eiki Palēmia ‘o Tongá - Honourable
Samuela ‘Akilisi Pōhiva mo e Pule’anga lolotongá, ke fakahoko hono fatongiá, ‘o fakatatau
ki he Konisitūtoné, mo e Lao ‘o Tongá, pea mo e  ngaahi nāunau ‘o e pule leleí, ‘a ia ko e
fakamaau totonú, ‘ata kitu’á, vahevahe taaú, mo e tali ui ki he kakai.

‘Uluaki, hili ‘o e tokoni fakataautaha ‘a e 'Eiki Palēmiá. Ko hono fili ‘o kinautolu ki he ngaahi
lakanga sevāniti..

Tokanga ki he ‘uhinga ‘ikai lau ai ‘a e tohi ne ‘omai’aki tali Palēmia

'Eiki Tokoni Palēmia:   Sea,  kātaki mu’a,  ki’i kole fakama’ala’ala ki he Līpooti ko eni mei he
Kōmiti Kakató, ‘oku ‘i ai 'a e tohi ‘oku ‘omai ‘aki ‘a e talí, pea na’a tau tali kakato ia, ke kamata
mei he lau ko ia ‘o e tohí  Sea.

'Eiki Sea:   Kōmiti Kakato ?

'Eiki Tokoni Palēmia :  Mei he Kōmiti Privilege ko ia na’e ‘omai.  Na’e talí  he līpooti ko ia ‘oku
tufa maí, ‘oku ‘i ai ‘a e tohi na’e ‘omai ‘aki, ke kamata mei he tohi kae toki a’u..

'Eiki Sea:  'E  Tokoni Palēmia, ko e me’a ko iá  na’e .. Me’a mai angé  'Eiki Nōpe le.

Lord Fusitu'a:  Tapu mo e Feitu'u na  Sea,  pea tapu mo e 'Eiki Tokoni Palēmia.  Ko e aofangatuku
‘a e Komití  ke to’o ‘a e me’a ko eni ia ‘oku ‘omai ‘i he covering letter, he ‘oku ‘ikai ha’ane felāve'i
mo e tali patonu ki he ‘ū tukuaki’í, ‘a ia na’e to’o ia ‘i he’ene kei kau he kakanó, pea to e feinga
leva ‘a e ni’ihi ko ia na’e fa’u mai ‘a e tohí, ke fakakau mai ia he covering letter. ‘A ia ai,  pea
‘ikai pē tui ‘a e Kōmití  ki ai, pea ‘oku to e ‘i he mafai pē  ia ‘o e Feitu'u na Sea,  pē ‘oku fakahoko
mai ia pē ‘ikai, ko e tu’unga totonu ia e me’a ko ia Sea

'Eiki Tokoni Palēmia:  'Eiki Sea, ki’i fakama’ala’ala pē Sea.  Na’e to’o ia mei  he kakano ko ē  ‘o
e tali ‘o e ngaahi tukuaki’í Sea,  ka ko e tohi ko ia na’e ‘oange mei he 'Eiki Palēmiá ‘o cover atu
‘aki ko ē  ‘a e ngaahi talí, ko e me’a ia ko ē ‘oku fai ki ai ‘a e tokangá Sea. Ko ia na’e kau ia ‘i he
līpooti ko eni na’e ‘omai mei he Kōmití Sea. Kapau te ke me’a hifo pē ki ai, ‘oku ‘i ai ‘a e tohi ..
covering letter ia pea toki hoko ‘a e tali.

'Eiki Sea:   Me’a mai ‘a e Sea ‘o e Kōmiti.

Lord Tu'iha'angana:   Ka u ki’i tokoni atu ki he me’a ko ena.  Tapu mo e Feitu'u na 'Eiki Sea,
pea tapu ki he 'Eiki Palēmiá  pea mo e  Hou'eiki Minisitā, tapu ki he Hou'eiki Fakafofonga  Nōpelé,
pea tapu ki he Hou'eiki Fakafofonga ‘o e Kakai. 'Eiki Sea,  hangē pē ko e līpooti foki eni,  ka ko e
mafai pē ‘o e Feitu'u na, ka te u ‘oatu pē ha ki’i puipuitu’a nounou pē, ke fekau’aki pea mo e
feme’a’aki na’e fai  ki  he kaveinga ko ení Sea.  Hangē pē ko e me’a ‘a e Nōpele Niuá, na’e ‘omai
foki eni ia he konga ‘o e talí, pea na’e ‘osi ‘ohake pē ia ‘e he Kōmití, ‘oku ‘ikai ‘i ai ha felāve'i ia
hangatonu,  pē ko e direct relevant ‘a e ‘ū  me’a ko ení,  ki he fokotu’u,  Pea na’e fai pē foki hono
alea’i pea na’e ..’a ia na‘e loto leva ‘a e Kōmití,  ke to’o ia he ‘oku ‘ikai ke fekau’aki, pea na’e to
e fakahū mai  leva  ia ‘i he covering letter ko ena ‘a e 'Eiki Palēmiá ‘o fakahū mai ‘aki ko ē ‘ene
tali.  Pea na’e ‘i ai pē ‘a e ‘uhinga Sea, te u ‘oatu pē ‘i he mafai pē ‘o e Feitu’u na ia,  pē ‘e lau pē
‘e ‘ikai ke lau, ka te u ‘oatu pē ‘a e puipuitu’a nounou, na’e ‘i he Kōmiti.

Na’e ‘i ai ‘a e faingamālie na’e me’a  mai ai ‘a e 'Eiki Palēmiá ki he Kōmití, pea na’e me’a lelei
‘a e Kōmití  ki he’ene fakamatala ko ení, ‘a ia ‘oku  ou to’o  mai, ko e ‘uhingá na’e kau ia ‘i hono
fakakaukau’i ‘e he Kōmiti.  Na’e me’a mai ‘a e 'Eiki Palēmiá,  ko e fokotu’ú ‘oku lahi ‘a e
ngāue’aki ‘e he ngaahi kupu ‘o e fokotu’ú ‘a e fo'i lea ko e ‘ai’ainoa’ia pe ko e ‘ikai ke ne ‘ilo ki
he Laó, ‘i he meimei tukuaki’i kotoa pē. Pea ‘oku ne pehē pē ke ‘omai ha ki’i fakamatala, ke
fakamahino pē, ‘oku ‘ikai ke ‘ai’ainoa’ia ‘a e ngāué.  Pea kaikehe,  pea me’a atu ia, pea na’e  toe
mea’i leva,  ‘a  eni ‘oku ou laú, na’e loto ‘a e Kōmití  ke to’o,  ko e ‘uhingá  he ‘oku ‘ikai ke ‘i ai
ha’ane felāve'i.  Pea na’e to e hili ‘a e ha’u ‘a e Palēmiá ‘o fakamatala mai ko eni ki he Kōmití  pea
me’a atu ia, pea mau to e …

<008>

Taimi: 1020-1030

Lord Tu'iha'angana: Fai pē ‘a e feme’a’aki ki ai ‘a e kōmiti Sea. Pea na’a … te u to’o mai leva
‘a e ‘uhinga na’e ‘ohake he kōmití ki he kaveinga ni fekau’aki pea mo e fakakaukau’i fakataha mo
e me’a ‘a e 'Eiki Palēmia, mahino pē foki Sea hangē pē ko ha kātoanga pē ko e hā ko e ‘uhinga eni
‘a e kōmiti na’e ‘ohake. ‘Oku ki mu’a ke fakahoko e faiva lahi, ‘oku ‘i ai ha ki’i talateu pē ko ha
ki’i fakanofonofo pē ko ha … Pea na’e ‘ohake leva ‘e he kōmiti ‘oku hangē eni ko ha ki’i fo’i fasi
tau’olunga pē ia ‘o e Palēmia, kae ki’i taa’i pē ia pea toki hoko mai leva ‘a e faiva lahi he’ene tali
mai ko eni ‘a e me’a pea ko e ‘uhinga ia ‘a e kōmiti. Pea hangē pē ‘oku ke mea’i, ka ai ha taha
‘oku ‘i ai hono fasi tau’olunga ‘oku fakamatala’i mai e tokotaha ko iá hono puipuitu’a, hū mai mo
‘ene ngaahi ngāue lelei pea toki, pea ko ‘eku … faka’uhinga ia ‘a e kōmiti, hangē pē eni ia ha ki’i
fasi tau’olunga e Palēmia kae toki ‘omai ‘ene tali. Ka ‘i he taimi tatau hangē pē ko u lave ki ai ko
e fakahokohoko mai pē eni e ‘ū ngāue ‘oku fakahoko ‘e he Pule’anga ka na’e fakatokanga’i ‘e he
kōmiti ‘oku ‘i ai e ‘ū konga lahi heni, ko e continuity pē, ko e hokohoko mai pē ia he ngaahi ngāue

‘a e ngaahi Pule’anga ki mu’a ‘a e konga lahi e ngaahi ngāue heni. Pea ‘oku ‘i ai e ngaahi ngāue
ko u tui ko e ngaahi policy na’e toki fokotu’u he Pule’anga ko ‘eni, ka ‘oku ‘i loto kātoa pē hē ka
ko e me’a pē ‘a e Feitu’u na ka ko e ‘uhinga ia na’e hū mai ai pea ‘oku hū mai ia ‘i he covering
letter ‘a e ‘Eiki Palēmia Sea, mālō.

Fokotu’u ke kamata lau tohi na’e ‘omai’aki tali e Palēmia

'Eiki Tokoni Palēmia: Sea ‘oku poupou atu ‘i he tokoni ko ena ‘a e Sea ‘o e Kōmiti ko eni ki he
Totonu ko eni ‘a e kau Mēmipa, ‘oku faka’asi mai pē he fokotu’u ke … ke fakahū ‘a e Tohi Tali
‘a e ‘Eiki Palēmia. Pea ko e Tohi Tali na’e ‘omai fakataha pea mo e tali ko ia ki he ngaahi tukuaki’i
Sea. Ko e ‘uhinga pē ia e kole fakama’ala’ala ke kamata mu’a mei he tohi ko ia Sea, mālō.

'Eiki Minisitā Polisi: Sea.

'Eiki Sea: Me’a ki lalo Minisitā Polisi.

'Eiki Minisitā Polisi: Poupou ki he …

'Eiki Sea: Ko e … ko e tu’u ko ia ‘a e ngaahi tohi ko iá, ko e taimi ko ē ‘oku ta u ō ai ko ē ki ha
ngaahi ngāue fekau’aki pea mo e ngaahi Vote Of no Confidence pē ko e … ha fa’ahinga ngāue
pehē, koe’uhī ko e … Ko e ngaahi me’a ko ē na’e tuku atu, ‘oku tonu ke fai e ngāue ia ki he fo’i
me’a pē ko ia na’e tuku atu. Ko e ngaahi me’a ko eni ko e tohi ko eni e me’a, ‘oku tonu ke ‘omai
ia he fakamatala fakata’u ‘a e ngāue ‘a e Pule’anga he ‘oku ou tui ‘e to e ‘ave, ‘e to e ‘i ai e ngaahi
tipeiti fekau’aki mo e ngaahi fika ‘oku fakahoko mai ‘i he me’a ko ē, koe’uhī he ‘e to e fakafehu’ia
‘a e ngaahi … ‘a e tohi ko ē pea ko e me’a ‘e hoko ‘e aafe leva ‘a e tipeiti ki he ngaahi … ki he
me’a ko iá he kuo tēpile’i mai kae tuku ‘a e me’a totonu na’e faka’uhinga ki ai ‘a ‘etau ngāue
‘atautolu. Kai kehe, Hou’eiki te u tuku atu pē ke mou vouti ki ai.

'Eiki Minisitā Polisi: Sea ko e …

'Eiki Sea: Me’a ki lalo, he koe’uhī he ko e … he ko ‘eku tuí ia ‘oku ‘ikai ke tonu ia ke to e, na’e
tonu ke kamata pē e lau mei he talateu pea fakahoko ‘a e me’a na’e ‘uhinga ki ai ‘etau ‘i heni ai
mo ‘etau fakataha. Mālō ‘a e fakamatala ‘a e ngaahi me’a ia, faiva ia mo e haka mo e hā fua, ka
koe’uhī ko e fo’i me’a eni na’a tau nofo ai kai kehe ko ia ‘oku ke loto ke tau … ‘Eiki Nōpele Niua
…

Lord Fusitu'a: Sea kātaki ko e to e ki’i tokoni atu pē, hangē ko e me’a ko ē ‘a e Sea ‘oku, koe’uhī
‘oku ‘ikai ke ‘i ai ha founga ngāue ia ke ‘i ai ha tali foki Sea ē, ‘a ia ko e fo’i tali ia ko ‘eni ko e
faka’atu’i ‘ata’atā pē ia ‘a e Feitu’u na pea mo e Fale. Ko ia ai ‘oku ‘ikai ke …

'Eiki Minisitā Lao: Fakatonutonu. Ko e me’a ko ē na’e fai, miniti pē ‘e taha. Ko e me’a ko ē
na’e fai ‘e he kōmiti, ke tali e tali ko ē. Ko e me’a ko e totonu fakaetangata ia. Kuo pau ke mai e
tali ia.

Lord Fusitu'a: Kātaki …

'Eiki Minisitā Lao: Ko e tōnounou ia ‘a e kōmiti ‘o ‘ikai ke ‘i ai e lao ko ia. Ko e me’a ko ē na’e
fai ‘e he kōmiti, ko e me’a totonu pē ia ke fai.

Lord Fusitu'a: Kātaki Sea.

'Eiki Minisitā Lao: Mālō

Taukave ko e Sea Fale Alea pe ke aofangatuku

Lord Fusitu'a: Ko e fehalaaki ia ‘a e motu’a ni ko e Tohi Tu’utu’uni pē ‘oku ‘i ai ha me’a pehē
‘i ai pē ‘ikai pea ‘oku ‘ikai. Ko ia ai, ‘oku tonu e fakahoha’a ‘a e motu’a ni ko e faka’atu’i ‘ata’atā
pē eni ia ‘a e Feitu’u na pea mo e Fale, ko ia ai hangē ko e me’a ‘a e Sea, ‘i he Feitu’u na pē ia ke
aofangatuku pē ‘e lau pē ‘ikai, ‘oku ‘ikai to e fiema’u ia ke pāloti.

'Eiki Sea: ‘Ikai ‘oku mahino ia, mahino ia. Tau pāloti.

'Eiki Minisitā Polisi: Sea, talitali mu’a Sea ka u ki’i …

'Eiki Sea: Ko ia ‘oku ke loto ke ta u pāloti …

'Eiki Minisitā Polisi: …ta’ofi mai au ka ke tuku ange ‘e koe ki he ‘Eiki Nōpele ko ē ke …

'Eiki Sea: ‘E … me’a ki lalo.

'Eiki Minisitā Polisi: Ki’i fakahoha’a atu pē ‘oku …

'Eiki Sea: ‘Oku ‘ikai ke ke, ke fie ‘alu ki tu’a?

'Eiki Minisitā Polisi: Faka’ofo’ofa pē ia Sea, kapau te ke me’a mai pē koe ke u ‘alu ki tu’a ‘oku
faka’ofo’ofa pē ia.

Pāloti’i ke lau kotoa toenga e tali e Palēmia

'Eiki Sea: Pe ‘i me’a ki lalo. Ko ia ‘oku ke loto ke tau tali hono lau mai e, ‘a e toenga ko e tali ‘a
e Palēmia, ngaahi līpooti ngāue, ‘ene ngāue ‘a e Pule’anga, kātaki ‘o hiki ho nima.

Kalake Tēpile: ‘Eiki Sea ‘oku loto ki ai ‘a Veivosa Light of Life Taka, Māteni Tapueluelu, Sāmiu
Kuita Vaipulu, ‘Akosita Havili Lavulavu, ‘Eiki Minisitā Ako mo Ako Ngāue, ‘Eiki Minisitā ‘o e
Ngaahi Ngāue Lalahi, ‘Eiki Minisitā Fefakatau’aki mo e Polisi, 'Eiki Minisitā Mo'ui, 'Eiki Minisitā
Ngoue, 'Eiki Minisitā Tānaki Pa'anga Hū Mai, ‘Eiki Minisitā Fonua, 'Eiki Palēmia, 'Eiki Tokoni
Palēmia, 'Eiki Minisitā Pa'anga, 'Eiki Minisitā Lao, 'Eiki Minisitā ‘o e Ngaahi Kautaha Pisinisi ‘a
e Pule'anga, ‘Eiki Nōpele Tu’iha’ateiho, ‘Eiki Nōpele Tu’iha’angana, ‘Eiki Nōpele Nuku, ‘Eiki
Nōpele Tu’ilakepa, ‘Eiki Nōpele Tu’i’āfitu. ‘Eiki Sea loto ki ai e toko 21.

'Eiki Sea: Ko ia ‘oku ‘ikai ke loto ki ai kātaki ‘o hiki ho nima.

Kalake Tēpile: ‘Oku ‘ikai ha fakahā loto ki ai ‘Eiki Sea.

'Eiki Sea: Ko ia, Kalake, kātaki ‘o lau mai e …

Tohi tali ‘a e Palēmia

Kalake Tēpile:

‘Ofisi ‘o e Palēmia
Nuku’alofa

Tonga

22 ‘o Fepueli 2017

Lord Tu’ivakanō
‘Eiki Sea ‘o e Fale Alea ‘o Tonga
‘Ofisi ‘o e Fale Alea ‘o Tonga
NUKU’ALOFA

‘Eiki Sea,

Taumu’a:   Tohi Tali ‘a e ‘Eiki Palēmia mo e Pule’anga lolotonga ki he ngaahi ‘uhinga kuo
fokotu’u mai ke makatu’unga ai ‘a hono fakahoko ‘o e Fili Fakahā Loto ke Fakamālōloo’i

mo Fakahifo ‘a e Palēmia ‘o Tonga.

‘Oku ‘oatu ‘a e tohi ni ‘i he loto faka’apa’apa mo’oni ki he Feitu’u na mo e Fale Alea ‘o Tonga
kae fakahoko atu ‘a e tali ‘a e ‘Eiki Palēmia mo e Pule’anga ki he ngaahi makatu’unga kuo fokotu’u
mai ki ha Fili Fakahā Loto ke Fakamālōloo’i mo Fakahifo ‘a e ‘Eiki Palēmia ‘o Tonga (Hon.
Samuela ‘Akilisi Pōhiva).

Na’e fakahoko atu ‘a e tali ‘a e ‘Eiki Palēmia pea mo e Pule’anga ‘i he ‘aho 21 ‘o Fepueli 2017
pea na’e tu’utu’uni ‘a e Kōmiti Tu’uma’u ki he Ngaahi Totonu ‘a e Fale Alea ke to’o ‘a e konga
‘o e tali ‘a e Pule’anga ‘a ia ‘oku fakahoko atu ‘i he tohi ni.

‘I he ‘aho 30 Tīsema 2014, na’e fakanofo ai ‘a Hon. Samuela ‘Akilisi Pōhiva ki he lakanga ko e
‘Eiki Palēmia ‘o Tonga. Na’a ne tukupā ke ne fakahoko ‘a hono fatongia ‘aki ‘a e lelei taha ki he
tokoni mai ‘a e ‘Otua ke fakahōifua ki he ‘Otua pea lelei ki he tangata mo e fefine’i fonua ‘o
Tonga. ‘Oku kei tui ‘a e Pule’anga lolotonga ‘oku kei falala’anga ‘a e ‘Eiki Palēmia ‘o Tonga
(Hon. Samuela ‘Akilisi Pohiva) ke ne kei hoko ko e Palēmia ‘o Tonga.

Tu’unga faka’ekonomika

‘I he tu’unga faka’ekonōmika, na’e kei hoko atu pē ‘a e tupu faka’ekonōmika fakata’u ‘o
makatu’unga eni mei he ngaahi kātoanga lalahi na’e fakahoko ‘i Tonga ni hangē ko e Hilifaki
Kalauni ‘i he 2015 pea mo e kātoanga ‘a Toloa ‘i he 2016. Pea pehē ki he ngaahi langa fakalakalaka
faka’ekonōmika ‘oku fakahoko ‘e he Pule’anga lolotonga. ‘Ikai ko ia pē na’e ‘i he tu’unga

fakafiemālie ‘aupito ‘a e pa’anga talifaki ‘a e Pule’anga ‘i muli ‘a ia na’e fe’unga pea mo e pa’anga
Tonga tolungeau onongofulu mā fitu miliona (367 miliona) ‘i he’ene a’u ki ‘Okatopa 2016
fakafehoanaki ki he pa’anga Tonga ‘e tolungeau hongofulu mā nima miliona (315 miliona) ‘i he
2014/2015.

‘I he ta’u fakapa’anga 2015/2016 na’e fe’unga ‘a e pa’anga lī fakataautaha mai mei muli mo e
pa’anga Tonga ‘e uangeau fāngofulu mā nima poini ‘e ua miliona (245.2 miliona) fakafehoanaki
ki he pa’anga Tonga ‘e uangeua tolungofulu mā fā poini ‘e hiva miliona (234.9 miliona) na’e ma’u
‘i he ta’u fakapa’anga 2014/2015. ‘I he ta’u fakapa’anga 2014/2015 ko e fuofua taimi ia ke ma’u
‘e he Potungāue Tānaki Pa’anga Hū Mai mo e Tute ‘a ‘enau tāketi pea hulu ‘aki foki ‘a e pa’anga
Tonga ‘e taha hiva poini fā miliona (19.4 miliona).

‘I he 2015/2016 na’e fe’unga mo e pa’anga Tonga teau onongofulu mā fā poini ‘e valu miliona
(164.8 miliona) na’e tānaki mei he Tukuhau mo e Tute. Ko e hiki hake ia mei he pa’anga Tonga
‘e teau tolungofulu mā nima poini ‘e fitu miliona (135.7 miliona) na’e tānaki he 2014/2015…

<009>

Taimi: 1030-1040

Kalake Tēpile: Kuo to e hiki hake ‘a e pa’anga hū mai ‘a Tonga ni ‘oku ma’u mei he Tālite
Toutai ‘a e Ngaahi Fonua Pasifikí pea mo e Pule’anga ‘Amelika (Pacific Island Countries and
USA Fisheries Treaty) ‘aki ‘a e pēseti ‘e 60 mei he pa’anga ‘Amelika ‘e 636,275 ki he ta’ú ‘i he
2016 ki he pa’anga ‘Amelika 1,018,750 ki he ta’ú ‘o hokohoko atu mei he 2017 ki he 2020.

‘Oku kau foki ‘i he taumu’a ngāue ‘a e Pule’anga lolotonga, ‘a hono holoki mo mapule’i ‘a e
ngaahi fakamole ‘a e Pule’anga.  Na’e kau ki heni ‘a hono leva’i lelei ‘a e fakamole ki he hilifaki
kalauni ‘o ‘Ena ‘Afīfīó Tupou VI mo Kuini Nanasipau’u ‘i Siulai 2015 pehē ki he fakamole ki he
ngaahi folau ki muli.  Ko e pa’anga patiseti na’e toumu’a vahe’i ki he Hilifaki Kalauni ko e pa’anga
‘e 5.2 miliona ka ko e fakamole na’e pule’i lelei pē ke ‘i loto pē ‘i he patiseti.  ‘A ia ko e pa’anga
‘e 1.9 miliona ko e fakamole ia ‘a e ‘Ofisi ‘o e Palasi pea ko e pa’anga ‘e 1.7 miliona ko e fakamole
ia ‘a e Pule’anga pea mo e ngaahi kōmiti tokoni ki he Hilifaki Kalauni.  Ko hono fakakātoa leva
‘o e fakamole ki he hilifaki kalauni na’e fe’unga fakakātoa mo e pa’anga ‘e 3.6 miliona
fakafēhoanaki ‘eni ki he pa’anga ‘e 9 miliona pē ofi ki ai ‘o e fakamole ‘i he Hilifaki Kalauni ‘o
Siaosi Tupou V.  ‘I he ta’u 2015 ko e ngaahi folau ‘a e Pule’anga ki tu’apule’anga na’e fe’unga ia
mo e pa’anga ‘e 3.4 miliona ‘o fakafēhoanaki eni ki he pa’anga ‘e 4.1 miliona ko e fakamole ‘a e
Pule’anga motu’a ki he folau ki tu’apule’anga ‘i he ta’u 2014.  ‘Oku hā māhino heni ‘a e holo ‘a e
fakamole ki he folaú ‘i he 2015 ‘aki ‘a e pa’anga ‘e 7 kilu tupu.

Tafa’aki ki he ngāue toli fua’i’akau

Ko e polokalama toli ‘oku tokoni lahi ki he tu’unga faka’ekonōmika ‘a Tonga tautautēfito ki he
pa’anga ‘oku hū hangatonu mai ki he ngaahi fāmili tāutaha.  ‘Oku faka’au ke to e tokolahi ‘a
kinautolu ‘oku kau atu ki he polokalama toli ni.  ‘Oku hokohoko atu foki mo e faingamālie ngāue
ki Christchurch ma’a kinautolu ‘oku nau lava ‘a e ngāue langa.  Na’e kau atu foki ‘a Tonga ki
hono alea’i ‘o e Alea Fēfakatau’aki Fakavaha’apule’anga ‘a e Pasifiki (PACER Plus) ‘a ia ‘oku ‘i



14

ai ‘a e ‘amanaki ‘e ma’u mei ai ha ngaahi faingamālie ‘o kau ai hano fokotu’u ‘o ha ngaahi ngāue
fo’ou, fakaivia e ngaahi sekitoa taautahá, hiki’i e tu’unga mo’ui ‘a e kakai pea mo tokoni ki he
tupu faka’ekonōmika e ngaahi fonua ‘o e Pasifiki.

Faka’atā tu’uta mai kakai mei ‘Iulope mei muli

Na’e kamata ‘i Nōvema 2015 ‘a hono fakahoko ‘a e aleapau ‘i he vaha’a ‘o e Pule’anga ‘o Tonga
pea mo e ngaahi fonua ‘o e ‘Iunioni ‘a ‘Iulope pē ko e European Union ke faka’atā ‘a e tu’uta mai
‘a e kakai ‘o e ngaahi fonua ‘Iulope ko ia ki Tonga ni pehē ki he tu’uta ‘a e kakai Tonga ‘i he
ngaahi fonua ko ia.  ‘I Sune ‘o e 2016 na’e fakamo’oni aleapau ai ‘a e Pule’anga Tonga pea mo e
Pule’anga Siaina, ki hono faka’atā ‘o e visa ki he fēfolau’aki ‘i he vaha’a ‘o e ongo fonua.  ‘Oku
tokoni lahi eni ki he fēfolau’aki mo e takimamatá pehē ki he langa fakalakalaka ‘o e fonua ni.

Tafa’aki fakatakimamata

Koe’uhí ko e fiema’u ke to e fakalakalakaange ‘a e Takimamata na’e lahi ‘a e ‘ū vaka meili na’a
ne afea hotau fonua ‘i he ta’u kuo ‘osi ‘o fakafuofua ki he vaka ‘e 20 tupu ‘a ia na’e tokoni ki he
‘ekonōmiká, kau ngāue fakamea’a pea pehē ki he ngaahi pisinisi ‘a e kakai ‘o e fonua.  Na’e kakato
‘a e ngāue ki hono fakalelei’i ‘o e Hōtele Fakavaha’apule’anga ko Tano’a pea mo e ngaahi fale
nofo’anga tali fononga ‘a ia ‘oku ne lava ke fakangāue’i ai ‘a e kakai ‘o e fonua.  Pea kuo to e lelei
ange ‘a e fēfolau’aki vakapuna fakalotofonua ‘i hono faka’atā ko ia ke ngāue’aki ‘a e vakapuna
MA60.  ‘Oku kei hokohoko atu ‘a e ngāue ki hono fakalelei’i ‘o e tō’anga vakapuna ‘i he mala’e
vakapuna Fua’amotu pea mo e mala’e vakapuna Lupepau’u.

‘I he mahu’inga ‘o e Takimamata ki he fonua kuo kamata ai ‘a e hiko veve ‘a e kau ngāue
fakapule’anga ‘i he efiafi Falaite kotoa pē.  ‘Oku lolotonga lele ‘a e ngāue ki hono fakalahi ‘o e
uafu fakalotofonuá pea ‘oku fakafuofua ke kakato ‘a e ngāue ni ki he ta’u 2018.

Ola ngāue ngaahi poate Pule’anga

Na’e ‘i ai ‘a e ngaahi fakalelei ki he ngāue fakapule’anga pea mo e ngaahi poate ‘a e Pule’anga ‘o
hangē ko e hokohoko atu ‘i Siulai 2016 ‘a e ngāue ki hono ngāue’aki ‘o e me’afua ki he fakahoko
fatongia ‘a e kau ngāue fakapule’anga ke to e lelei ange ai ‘a e fakahoko fatongia ki he kakai ‘o e
fonua.  ‘Ikai ngata ai ka na’e holoki ‘a e ngaahi poate ki he ngaahi pisinisi ‘a e Pule’anga mei he
15 ki he ngaahi poate ‘e nima.  Ko e lēkooti ‘o e lahi taha ‘o e pa’anga na’e tānaki (dividend) mei
he ngaahi kautaha ‘a e Pule’anga na’e hoko ia ‘i he ta’u 2015 mo e 2016.  Na’e holoki foki pea mo
e totongi ‘o e ‘uhila ‘aki ‘a e pēseti ‘e 15.91 mei he sēniti ‘e 89.79 ki he ‘iuniti ki he sēniti ‘e 73.99
pea holoki’aki ‘a e pēseti ‘e 10 ‘a e totongi ‘o e vai.

Ngaahi ngāue ola he tafa’aki ‘o e mo’ui

Koe’uhí ko e mahu’inga ‘o e mo’ui lelei ‘a e kakai ‘o e fonua ko e ngaahi ngāue ‘eni ‘a e Pule’anga
na’e lava ‘o fakahoko fakatatau ki he ngaahi palani ngāue ‘a e Potungāue Mo’ui ke tau’i ‘a e ngaahi
mahaki pipihi mo ‘ikai pipihi.

 Holoki ‘o e totongi ‘o e ika ‘i hono poupoua ‘o e ma’u me’atokoni ki he mo’ui lelei
 Holoki ‘a e tute ‘o e me’akai fakatupu mo’ui lelei pea hiki hake ‘a e tute ‘o e me’atokoni

‘oku ‘ikai fakatupu mo’ui lelei.
 Hiki hake ‘a e tukuhau pea mo e tute ‘i he tapaka pea mo e kava mālohi
 Kamata ‘a e fēngāue’aki pea mo e Falemahaki Shriners ‘i Hawaii ‘i hono faito’o

ta’etotongi ‘a e longa’i fānau
 Fakalelei’i ‘a e Falemahaki Niu’ui ‘i Ha’apai pea mo e Falemahaki ‘i Niuatoputapu.

Polokalama ako, ngoue & toutai e Pule’anga

‘Oku fakahoko atu ‘a e ngāue ‘a e Potungāue Ako mo e Ako Ngāue ki he founga fakamaaka pea
mo e ola ‘o e sivi.  Na’e vahe’i ‘e he Potungāue Ako mo e Ako Ngāue ‘a e pa’anga ‘e 30 miliona
ke ako’i ‘aki ‘a e ngaahi ako taukei ngāue ‘o hangē ko e palama, tūfunga, ngāue faka’uhila mo e
ngāue fakaneesi.  Ko e taumu’a ‘o e ako ke ‘eni ke lava ‘o fakangāue’i ‘a e hako tupu ‘o e fonua.

‘I he taumu’a ke mālohi ange ‘a e langa hake he ongo sekitoa ngōue mo e toutai ‘a e tu’unga
faka’ekonōmika ‘o e fonua, na’e fakamāvahe’i ‘a e Toutai ke hoko ko e potungāue makehe
(Ministry of Fisheries) pea makehe pē ‘a e Potungāue Ngōue, Me’atokoni mo e Vaotātā (Ministry
of Agriculture, Food and Forests).

Ko e tafa’aki ki he toutai mo e ngōue na’e lava lelei hono fa’u pea mo hono ngāue’aki ‘a e Palani
‘a Tonga ki he Sekitoa ki he Ngōue 2016-2020 pea mo e palani ‘a Tonga ki he Sekitoa ki he toutai
2016-2020.  Koe’uhi ko e mahu’inga ‘o e ngōue ki he fonua, na’e lava lelei hono uta atu ‘a e toni
hina ‘e 2,440 ki Siapani pea mo Kōlea ‘i he 2016.  ‘Oku lolotonga ngāue fakataha foki ‘a e
Pule’anga Tonga pea mo e Pule’anga Siaina ki he māketi fo’ou ‘i Siaina ke uta atu ki ai ‘a e hina
‘i he ta’u ni.

Ko e toutai, na’e fe’unga mo e toni ‘e 1330 ‘a e ngaahi me’a mo’ui mei tahi na’e uta atu ki
tu’apule’anga ‘i he 2015 na’e fe’unga hono mahu’inga pea mo e pa’anga ‘e 8.5 miliona
fakafēhoanaki ‘eni ki he toni ‘e 725 na’e uta atu ‘i he 2014.  ‘Oku hokohoko atu ‘a hono fakatau
atu ‘i Tonga ni ‘a e toni ika ‘e nima mei he ngaahi vaka toutai muli kotoa pē ‘oku nau toutai ‘i he
potutahi ‘o Tonga pea ‘oku fakatau atu ia ki he kakai ‘o e fonua ‘i he mahu’inga ko e pa’anga ‘e
fitu ki he kolo pea to e ma’ama’a ange.

Kuo kamata ‘a e fēngāue’aki ‘a e va’a ‘a e polisi pea mo e ngaahi tukui kolo ke fakasi’isi’i ‘a e
maumau lao pea mo tauhi ‘a e malu ‘i he ngaahi kolo.  Na’e foaki ai ki he Potungāue Polisi ha
vaka ‘e tolu.  Na’e ngāue’aki ‘a e ngaahi vaka ko ‘eni ke kumi mo fakahaofi ‘aki ha mo’ui ‘e toko
50 tupu.  Koe’uhí ko e mahu’inga ‘a e malu ‘a e kakai ‘o e fonua na’e fokotu’u ‘i Sepitema 2015
‘a e Kosilio Fakafonua ki hono Ta’ota’ofi ‘a e kē faka-’apiako.  ‘Oku ‘i ai ‘a e ngaahi fokotu’utu’u
ngāue ‘a e kosilio ko ‘eni pea ‘oku hā mai ‘a e holo ‘a e kē faka-’apiako.

Koe’uhí ko e mahu’inga ke fakafēpaki’i ‘a e fēliuliuaki ‘o e ‘ea na’e fakamo’oni ‘a Tonga k i he
Aleapau Pālesi (Paris Agreement).  Na’e ‘i ai ‘a e ngaahi tokoni maama sola na’e tūfaki ‘e he
Pule’anga ko e tokoni ki he ngaahi tukui kolo mo e ‘otu motu ‘o Tonga ni.

‘Oku kei hokohoko atu foki mo e ngāue ki hono fakakakato ‘o e ngaahi fakalelei fakapōlitikale ‘i
he fonua ni.

Ko e to’o konga lalahi ia ‘o e ngaahi ngāue mā’ongo’onga kuo fakahoko ‘e he Pule’anga lolotonga
talu mei he 2015.

‘Oku ou ‘oatu fakataha ‘a e tali ni pea mo e talamonū ki he Feitu’u na mo e Fale Alea ‘o Tonga.
Fakatauange ke faitāpuekina ‘e Sīhova kitautolu ‘i he fatongia mafatukituki ‘oku tau fuesia koe’uhí
ko e lelei ‘a e kakai ‘o e fonua.

‘I he loto faka’apa’apa mo’oni fakamo’oni

Hon. Samuela ‘Akilisi Pōhiva
‘Eiki Palēmia ‘o Tonga

TALATEU

1. Tapu mo e fuka ‘oku tō mo loto ‘i Palasi. Tapu mo e Hou’eiki Mēmipa ‘o e Fale Alea ‘o
Tonga.  ‘Oku kei hokohoko atu …

<002>

Taimi: 1040-1050

Kalake Tēpile: … ‘a e tukupā ‘a e ‘Eiki Palēmia ‘o Tonga, Hon. Samuela ‘Akilisi Pōhiva
mo e Pule’anga lolotonga ke fakahoko hono fatongia ‘o fakatatau ki he Konisitūtone mo e Lao ‘o
Tonga pea mo e ngaahi naunau ‘o e pule lelei ‘a ia ko e fakamaau totonu, ‘ata ki tu’a, vahevahe
taau mo e taliui ki he kakai.

Tali ki he ngali fili fakapone ‘a e Palēmia

1. Fili ‘o e Tokoni Fakataautaha ‘a e ‘Eiki Palēmia.

2. Ko hono fili ‘o kinautolu ki he ngaahi lakanga sevāniti sivile ‘a e Pule’anga kamata mei he
lēvolo ‘uluaki ki he 14 ‘oku pau ke tu’uaki.  Ka ko e Tokoni Fakataautaha (Personal Assistant)
mo e faka’uli (VIP Driver) ‘a e ‘Eiki Palēmia kau ai ‘a e Hou’eiki Minisitā ‘oku faka’atā ke
tukuange ke fili ‘e he Hou’eiki Minisitā.  ‘Oku makatu’unga ‘eni ‘i he ‘uhinga lalahi ‘e ua.
‘Uluaki, ko ha taha ‘oku falala’anga ‘ene faka’uli tēlia ‘a e mo’ui ‘a e Minisitā.  Ua, ko ha taha
‘oku talangofua kakato (loyal) ki he ‘Eiki Palēmia/Minisitā ke ne hoko ko ‘ene Tokoni
Fakataautaha.  Na’e makatu’unga heni ‘a e fili ‘e he ‘Eiki Palēmia ‘a Siosiua Po’oi Pōhiva ko
‘ene fiema’u ‘a e talangofua kakato ‘i he taimi kotoa pē pea mo ‘ene ‘ilo lolotonga ange ‘i ha
to e taha fekau’aki mo e vīsone mo e taumu’a ngāue ‘a e Palēmia.

3. Ko hono fakangāue’i ‘o Siosiua Po’oi Pōhiva ‘i he 2015 ke ne hoko ko e Tokoni Fakataautaha
ki he ‘Eiki Palēmia ‘o Tonga na’e fakahoko ia ‘o fakatatau ki he’ene aleapau tau’atāina mo e

‘Eiki Palēmia, Tu’utu’uni Kapineti (vakai ki he Fakalahi A mo e Fakalahi E) fekau’aki mo e
folau ‘a e Hou’eiki Minisitā pea mo e ngaahi Tu’utu’uni Ngāue ‘a e Ngāue Fakapule’anga.

4. ‘Oku ‘ikai ke ta’ofi ‘e he Lao ki he Ngāue Fakapule’anga mo e Tu’utu’uni Ngāue hono
fakangāue’i ‘e he ‘Eiki Palēmia hano fāmili pē ko hano māheni ki he lakanga Tokoni
Fakataautaha.  Na’e ‘osi fakahū ai ‘e he ni’ihi ‘o e kau Minisitā ‘i he Pule’anga motu’a honau
ngaahi fāmili ofi ke nau hoko ko ‘enau kau Tokoni Fakataautaha.

5. Fakatatau ki he Tu’utu’uni Kapineti fika 449 ‘o e ‘aho 19 ‘o Mā’asi 2003 (vakai ki he Fakalahi
A) pea mo e Tu’utu’uni Kapineti fika 747 ‘o e ‘aho ua ‘o Sepitema 2009 (vakai ki he Fakalahi
E) na’e tu’utu’uni ai ‘e he Kapineti ke faka’atā ke fili ‘e ha Minisitā ha tokotaha tauhi tau’atāina
ke muimui folau kiate ia pea ke fua ‘e he Pule’anga ‘a e ngaahi fakamole ‘o fakatatau ki he
Tu’utu’uni Ngāue ‘a e Pule’anga.

6. Na’e ‘osi ngāue’aki ‘a e monū’ia ko eni ‘e he ni’ihi ‘o e Hou’eiki Minisitā ‘i he Pule’anga
motu’a.

2. Fili ‘o e Sekelitali Pule mo e Sekelitali ki he Kapineti

7. ‘I he Lao ‘o e Ngāue Fakapule’anga 2010, ‘oku fakamafai’i ai ‘a e Komisoni ‘o e Ngāue
Fakapule’anga (PSC) ke ne fokotu’utu’u ha founga fili tau’atāina (due process) ke fili’aki ha
‘Ofisa Pule Ngāue (CEO) ‘o kau ai ‘a e lakanga ko e Sekelitali Pule mo e Sekelitali ki he
Kapineti.  Ko ia ai ko hono fokotu’utu’u ‘o e founga fili tau’atāina ‘oku fakahoko ia ‘e he
Komisoni ka ‘oku ‘ikai ko e ‘Ofisa Pule Ngāue ‘o e Komisoni (CEO PSC).  Na’e fakahoko ‘e
he Komisoni ‘a hono fili tau’atāina ‘a e kanitīteiti ki he lakanga ko e Sekelitali Pule mo e
Sekelitali ki he Kapineti pea na’e fili ai ‘a Toketā Palenitina Langa’oi ‘o fakatatau ki he founga
fili tau’atāina na’e fokotu’utu’u ‘e he Komisoni.

8. ‘Oku ‘ikai ke ‘i ai ha mafai ‘a e ‘Eiki Palēmia ‘i he Lao ki he Ngāue Fakapule’anga ke ne fili
mo fakanofo ha ‘Ofisa Pule Ngāue (CEO) pē ko e Sekelitali Pule mo e Sekelitali ki he Kapineti
‘a e Pule’anga.  ‘I he’ene pehē na’e ‘ikai ke fili pē fakanofo ‘e he ‘Eiki Palēmia ‘a e Sekelitali
Pule mo e Sekelitali ki he Kapineti.  Lolotonga ‘a hono fakahoko ‘a e ngāue ki hono fili
tau’atāina ‘o a’u ki he fakanofo ‘o e Sekelitali Pule mo e Sekelitali ki he Kapineti na’e ‘ikai ke
ma’u ha lāunga faka’ofisiale mei ha taha. Pea fakatatau ki he fale’i fakalao na’e fakahoko atu
‘a hono fakanofo ‘o Toketā Palenitina Langa’oi ki he lakanga Sekelitali Pule mo e Sekelitali
ki he Kapineti.

9. Ko hono fili tau’atāina pea mo hono fakanofo ‘o Toketā Palenitina Langa’oi ki he lakanga
Sekelitali Pule mo e Sekelitali ki he Kapineti na’e fakahoko ia ‘e he Komisoni ‘o fakatatau ki
he founga fili tau’atāina na’a ne fokotu’utu’u ‘i he laumālie ‘oku ne ma’u ‘a e taukei ngāue mo
e poto ke fili mo fakanofo ki he lakanga ko ‘eni.

10. Na’e fakamālōlōo’i ‘a Busby Kautoke mei he ngāue fakapule’anga ‘i ‘Epeleli 2012.  Fakatatau
ki he Lao ‘o e Ngāue Fakapule’anga ‘oku fiema’u ke fakanofo ha taha ki he lakanga ‘Ofisa

Pule Ngāue (CEO) kuo ‘atā pē vacant ‘i loto ‘i he māhina ‘e 12.  ‘Oku ‘ikai ke ta’ofi ‘e ha lao
‘a hono fili ha tokotaha ki he lakanga ‘Ofisa Pule Ngāue (CEO) ‘o ka ‘atā ‘a e lakanga.  Ko ia
ai na’e ‘atā fakalao ‘a e lakanga ko e Sekelitali Pule mo e Sekelitali ki he Kapineti ke fili ki ai
ha taha talu mei ‘Epeleli 2012.  Ko e fakatātā māhino ki hení ko hono fakafonua ‘e he Pule’anga
‘a e lakanga na’e ‘i ai ‘a Mele ‘Amanaki hili hono fakamālōlōo’i ‘o Mele ‘Amanaki mei he
ngāue fakapule’angá pea ‘atā ‘a e lakanga ko eni pē vacant neongo na’e lolotonga ‘i he
Fakamaau’anga ‘a e keisi ni.

3. Fili ‘o e Fale’i Faka-pōlitikale pea fakahiki ‘o fale’i ki he Potungāue Ngōue.

11. ‘Oku ‘atā ki he ‘Eiki Palēmia ke ne fili ha taha ke ne hoko ko ha’ane tokotaha fale’i ‘o fakatatau
ki he Ngaahi Tu’utu’uni ki he Fakatau Fakapule’anga (Procurement).  Na’e fili mo fakanofo
‘a Viliami Taufa ‘o fakatatau ki he lao.  Na’e ‘i ai ‘a e fiema’u ke tokonia ‘a e polōseki
fakalakalaka ‘i he Potungāue Ngōue ‘i he tafa’aki ki hono tokangaekina ‘o e fanga monumanu.
‘Oku ma’u ‘e Viliami Taufa ‘a e taukei ki he ngāue mahu’inga ni. Na’e ‘osi fakahoko ‘a hono
liliu ‘o e tefito’i fatongia ‘a Viliami Taufa.

4. Fili ‘o e ‘Ofisa Pule Ngāue ki he Tānaki Pa’anga mo e Tukuhau.

12. ‘I he Lao ‘o e Ngāue Fakapule’anga 2010, ‘oku fakamafai’i ai ‘a e Komisoni ‘o e Ngāue
Fakapule’anga (PSC) ke ne fokotu’utu’u ha founga fili tau’atāina (due process) ke fili ‘aki ha
‘Ofisa Pule’anga (CEO).  Na’e fakahoko ‘e he komisoni ‘a hono fili tau’atāina ‘a e kanitīteiti
ki he lakanga ‘o e ‘Ofisa Pule Ngāue ‘a e Tānaki Pa’anga mo e Tukuhau pea na’e fili ai ‘a
Kulufeinga ‘Anisi Bloomfield ‘o fakatatau ki he founga fili tau’atāina na’e fokotu’utu’u ‘e he
komisoni.  ‘Oku ‘ikai ke ‘i ai ha mafai ‘a e ‘Eiki Palēmia ‘i he Lao ki he Ngāue Fakapule’anga
ke ne fili mo fakanofo ha ‘Ofisa Pule Ngāue (CEO) pē ko e ‘Ofisa Pule Ngāue ‘a e Tānaki
Pa’anga mo e Tukuhau ‘a e Pule’anga.  Ko ia ai na’e ‘ikai ke fili pē fakanofo ‘e he ‘Eiki
Palēmia ‘a e ‘Ofisa Pule Ngāue ‘a e Tānaki Pa’anga mo e Tukuhau ‘a e Pule’anga.

13. Ko hono fili tau’atāina pea mo hono fakanofo ‘o Kulufeinga ‘Anisi Bloomfield ki he lakanga
‘Ofisa Pule Ngāue ki he Tānaki Pa’anga mo e Tukuhau na’e fakahoko ia ‘e he Komisoni ‘o
fakatatau ki he founga fili tau’atāina na’a ne fokotu’utu’u ‘i he laumālie ‘oku ne ma’u ‘a e
taukei ngāue mo e poto fe’unga ke fili mo fakanofo ki he lakanga ko eni.  Kapau na’e ‘i ai ha
ta’efiemālie ‘oku tu’utu’uni ‘e he Lao ‘o e Ngāue Fakapule’anga ke fakahoko ‘a e lāunga ki
he Fakamaau’anga Fakatonutonu ‘a e Ngāue Fakapule’anga (Tribunal) ‘i loto ‘i he māhina ‘e
taha.  Na’e ‘ikai ke ma’u ‘e he Fakamaau’anga Fakatonutonu ‘a e Ngāue Fakapule’anga ha
lāunga faka’ofisiale pea na’e fakanofo ‘a Kulufeinga ‘Anisi Bloomfield ki he lakanga ko e
‘Ofisa Pule Ngāue ‘o e Tānaki Pa’anga mo e Tukuhau.

14. Na’e ‘i ai ha ngaahi tukuaki’i ‘o Kulufeinga ‘Anisi Bloomfield ‘o felāve’i mo ‘ene fakahoko
fatongia ‘i he Kautaha Kasitomu ‘a e ‘Osēnia (Oceania Customs Organization). Ko e ngaahi
tukuaki’i ko eni ‘oku te’eki ai ke fakamo’oni’i pea te’eki ai ke fakahala’ia’i ‘a Kulufeinga
‘Anisi Bloomfield ‘i ha tu’utu’uni ‘o ha Fakamaau’anga.  ‘I he’ene pehē na’e tau’atāina pē ‘a
e Komisoni ke fakanofo ‘a Kulufeinga ‘Anisi Bloomfield ko e tokotaha taau ki he lakanga
‘Ofisa Pule Ngāue.

5. Fili ‘o e Tokoni Sekelitali ‘a e ‘ofisi ‘o e Palēmia.

15. ‘E malava ke to e fakangāue’i ha tokotaha ngāue fakapule’anga na’e fakamālōlōo’i mei he
ngāue fakapule’anga ‘o fakatatau ki he Tu’utu’uni Ngāue ‘a e Ngāue Fakapule’anga.  Na’e
fakahoko ‘e he Komisoni ‘a hono fili tau’atāina ‘a e kanitīteiti ki he lakanga ‘o e Tokoni
Sekelitali ‘i he ‘ofisi ‘o e Palēmia pea na’e fili ai ‘a Siale ‘Eti Teumōhenga ‘o fakatatau ki he
lao mo e founga fili tau’atāina na’e fokotu’utu’u ‘e he komisoni.  ‘Oku ‘ikai ke ‘i ai ha mafai
‘a e ‘Eiki Palēmia kae ‘uma’ā ‘a e Sekelitali Pule mo e Sekelitali ki he Kapineti ‘i he laó ‘i he
Lao ki he Ngāue Fakapule’anga ke ne fili mo fakanofo ha ‘Ofisa Ngāue ‘a e Pule’anga.  Ko ia
ai na’e ‘ikai ke ‘i ai ha kaunga ‘a e ‘Eiki Palēmia ki hono fili pea mo hono fakanofo ‘o Siale
‘Eti Teumōhenga.  Ko e Komisoni ‘o e Ngāue Fakapule’anga ‘oku ‘i ai ‘a e mafai ke ne toe
fakahū mai ha tokotaha na’e fakamālōlōo’i mei he Ngāue Fakapule’anga.

16. Kapau na’e ‘i ai ha ta’efiemālie ‘oku tu’utu’uni ‘e he Lao ‘o e Ngāue Fakapule’anga ke
fakahoko ha lāunga ki he Fakamaau’anga Fakatonutonu ‘o e Ngāue Fakapule’anga (Tribunal)
‘i loto ‘i he māhina ‘e taha.  Na’e ‘ikai ke ma’u ‘e he Fakamaau’anga Fakatonutonu ‘a e Ngāue
Fakapule’anga ha lāunga faka’ofisiale pea na’e fakanofo ‘a e Siale ‘Eti Teumōhenga ki he
lakanga ko e Sekelitali Tokoni ko e Tokoni Sekelitali ‘a e ‘Ofisi ‘o e Palēmia.

Tali Palēmia ki he fakaanga’i ‘Ateni Seniale Le’ole’o

6. Tohi ‘a e ‘Eiki Palēmia ki he Tu’i fekau’aki mo e ‘Ateni Seniale Le’ole’o ‘i he’ene
ta’efiemālie ‘i he tautea na’e fakahoko kia Lord Tu’ilakepa.

17. ‘Oku ‘ikai ke tapui pea ‘oku ‘i ai ‘a e totonu fakalao ‘a e ‘Eiki Palēmia ke ne līpooti ki he tama
Tu’i ‘a e ngaahi me’a ‘oku hoko felāve’i mo e Pule’anga ‘o fakatatau ki he tu’utu’uni ‘a e kupu
50 A kupu si’i tolu ‘o e Konisitūtone.

<002>

Taimi: 1050-1100

Kalake Tēpile:

18. Na‘e fakahoko ‘e  he ‘Eiki Palēmiá ki he Tama Tu‘í ‘a ‘ene hoha‘a fekau‘aki pea mo e
‘Ateni Seniale Le‘ole‘ó, ‘Aminiasi Kefu. Ko hono 'uhingá ‘oku 'i he Tama Tu‘í ‘a e mafai
‘i he Fakataha Tokoní ki hono fili pea mo hono tuku kitu‘a ‘a e ‘Ateni Seniale Le‘ole‘ó,
‘Aminiasi Kefu. Na‘e makatu‘unga eni ‘i he hoha‘a ‘a e ‘Eiki Palēmiá ki he founga
fakahoko fatongia ‘a e ‘Ateni Seniale Le‘ole‘ó, ‘Aminiasi Kefu.

19. Na‘e ‘ikai ke kaunoa ‘a e ‘Eiki Palēmiá ‘i he founga ngāue ‘a e Fakamaau‘angá he na‘e
‘osi kakato ‘a e hopo ‘a Lord Tu‘ilakepá mei he Fakamaau‘angá. ‘Oku ‘atā ki he ‘Eiki
Palēmiá ke ne fehu‘ia ‘a e ‘Ateni Seniale Le‘ole‘ó, ‘Aminiasi Kefu, pea mo ‘ene fakahoko
fatongia koe‘uhí ko e Fakahinohino Lao ia ‘a e Kapinetí pea mo e Pule‘angá.

Tali ki he hoha’a fekau’aki mo e feliuliuaki ngaue’aki maama sivi fānau
7. Liliu mei he Maaka Feliuliuaki (Standardization)

ki he Maaka Totonú (Raw Marks)

22. Kuo mahino ‘a e ola ‘o hono ngāue‘aki ‘a e maaka feliuliuakí, ‘i he ola ‘o e sivi ‘o e 2016
‘a ia na‘a ne ‘omai ai ‘a e kehekehe mo e uesia ‘i he ako ‘a e hako tupu ‘o e fonuá.

23. Ko e ola ‘o e sivi fakapule‘anga ‘a e ngaahi kolisí ‘i he 2014, na‘e ‘i ai ‘a e tokanga ki ai
‘a e ngaahi mātu‘á, kau Puleakó mo e  kau Talēkita Akó ‘a e ngaahi ako siasí. Na‘e
fakahoko leva ‘a e fakataha ‘i he kamata‘anga ‘o e 2015 ‘a ia na‘e Sea ai ‘a e Minisitā Ako
mo Ako Ngāué. Ko e ngaahi sivi fakapule‘anga 2014, na‘e sivi‘i pea ngāue‘aki (process)
mo līpooti ‘i he maaka feliuliuaki (standardization). Na‘e lahi ‘a e ngaahi fehalaaki he ola
‘o e sivi ne tufaki ‘i he Sivi Tutuku ‘a Tongá mo e Sivi Tutuku Foomu Onó. Na‘e fehu‘ia
‘e he kau puleakó ‘a e ola ‘o e ongo sivi ko iá, koe‘uhí he na‘e tō ‘a e kau tu‘ukimu‘á ia
kae lava e kau tu‘u ki lotó mo e  tu‘u ki muí. Na‘e fakatatali kae fengāue‘aki ‘a e Va‘a Siví
mo e Poate Sivi ‘a e Pasifiki Saute ‘i Fisí ‘o fakatonutonu pea to e tufa atu ‘a e  ngaahi ola
na‘e tonú.

24. Na‘e ma‘u ‘e he meimei ‘apiako kotoa ‘a e lāunga mei he fānau akó mo e mātu‘á fekau‘aki
mo e ola ‘o e ongo sivi ‘o e 2014. Na‘e ‘i ai ‘a e ta‘efiemālie ki hono fakapuliki ‘a e tu‘unga
totonu ‘a e ako ‘o e tamasi‘i mo e ta‘ahine ako ‘i hono ngāue‘aki ‘o e maaka feliuliuaki ‘o
tuku hake ‘a e ola ki ‘olungá ‘o fakatupu ‘amanaki pea takihala ki he hoko atu ‘a e feinga
ako ‘a e fānau akó mo ‘enau kumi faingamālie ngāué. Ko e ngaahi 'uhinga eni na‘e
makatu‘unga ai ‘a e fakakaukau ke vakai‘i ke ngāue‘aki ‘a e maaka totonu pe raw marks,
pea ‘oku kei hokohoko atu ‘a e ngāue ni. Na‘e fakangāue‘i ‘a Piveni Piukala ke tokoni ki
he ngāue ko ení, pea na‘e fakahoko ia ‘o fakatatau ki he tu‘unga ngāue ‘a e Pule‘angá.

Tali ki he fokotu’u ke fakamālōlo’i Viola Ulakai

8.   Fokotu‘u ke fakamālōlō‘i ‘a e ‘Ofisa Ngāue ‘a e Komisoni
Fakamafolalea Tongá.

25. Na‘e ‘ikai ke tu‘utu‘uni ‘a e ‘Eiki Palēmiá ki he Poate ki he Komisoni Fakamafola Lea mo
e ‘Ata ‘a Tongá ke fakamālōlō‘i ‘a Viola Ulakai, ka na‘a ne fokotu‘u atu ki he Minisitā ‘o
e Ngaahi Kautaha Pisinisi ‘a e Pule‘angá ke fai ha ngāue fekau‘aki pea mo e fakahoko
fatongia ‘a Viola Ulakai. Na‘e makatu‘unga ‘eni ‘i he hoha‘a ‘a e ‘Eiki Palēmiá ki he
founga fakahoko fatongia ‘o ha taha ngāue ‘i he Poate ‘a e Pule‘angá. Ko e mafai ko hono
vakai‘i ‘a e fakahoko fatongia ‘o ha taha ngāue ‘i he Komisoni Fakamafolalea ‘a Tongá
‘oku ‘i he Poaté.

26. ‘Oku mahu‘inga ke fakamahino ‘a e ‘ā vahevahe ‘i he mafai ‘a e Pule‘angá, ko e taha ma‘u
‘inasi ‘i he Komisoni Fakamafolaleá pea mo e tau‘atāina ‘a e Komisoni Fakamafolaleá ke
ne fakahoko ‘a hono fatongia ko e taha ‘o e Kautaha Pisinisi ‘a e Pule‘angá. ‘I he ‘ene pehē,
na‘e ‘ikai ke tu‘utu‘uni ‘a e ‘Eiki Palēmiá ki he Poaté ke tuku ki tu‘a ‘a Viola Ulakai.

Tali ki he feinga Palēmia ke fakamālolo’i Lord Sevele

9.   Feinga ta‘efakalao ‘a e ‘Eiki Palēmiá mo e Ma‘u Mafai ki he ‘Atita
mo e Pule ke fakamālōlō‘i ‘a Feleti Sevele mei he lakanga na‘e fokotu‘u

ki ai ‘i he malumalu ‘o e Lao ki he fokotu‘utu‘u ki he Sipoti ‘o e Pasifiki 2013.

28. ‘Oku ‘i ai ‘a e ngaahi fokotu‘u kehe fekau‘aki pea mo e tali ki he konga ko ‘ení ka ‘oku
lolotonga fakahoko ‘a e ngaahi fakatonutonu faka-fakamaau‘anga.

29. Ko e kaveinga ko ení kuo tu‘olahi hono toutou ‘ohake 'i he Falé ni pea kuo ‘osi fakahoko
‘a e tali ki ai ‘a e Pule‘angá. ‘Oku hokohoko atu ‘a e ngāue ‘a e Pule‘angá ke teuteu ki he
Sipoti 2019 ‘a ia ‘e fakahoko mai ki Tongá ni.

Tali ki he kei ngaue’aki Lavulavu Senita Fakafonua

10.   Fakangofua ‘a ‘Etuate Sungalu Lavulavu ke ne kei hoko atu pe he Senitā
Fakafonuá neongo ‘a e tu‘utu‘uni ‘a e Fakamaau‘anga Tangí.

30. Na‘e ma‘u ‘a e ngaahi fakatangi mei he Talekita pea mo e Puleako ‘o e ‘apiako ‘Unuaki ‘o
Tongá, ke faka‘atā ‘a e ‘apiakó ke nau ngāue‘aki ‘a e Senitā lolotonga ‘enau fekumi ki ha
feitu‘u ange ‘e taha ke nau hiki ki ai. Koe‘uhí ko e kaha‘u ‘o e fānau ‘oku nau ako ‘i he
‘apiakó, ne tuku ange ai ‘a e faingamālie ke ngāue‘aki ‘e he ‘Unuaki ‘o Tongá ‘a e Senitā,
kae fakasio ha feitu‘u ke nau hili ki ai. ‘I Sepitema 2016, na’e mavahe ai ‘a e ‘Unuaki ‘o
Tongá mei he Senitā.

Tali ki he totongi pa’anga ki he Forbes

11. Totongi ‘o e Kautaha Forbes

31. Na‘e ma‘u ‘e he ‘Ofisi ‘o e Palēmiá mo e Sekelitali Fakataimi ki he Kapinetí ‘a e kole
faka‘eke‘eke ‘o e ‘Eiki Palēmiá mei he fakafofonga ‘o e Kautaha ko e Forbes. Ko e taha
‘o e 'uhinga ne fekumi mai ai ‘a e kautaha ongoongo ni ke fakahoko ‘a e faka‘eke‘eke mo
e ‘Eiki Palēmiá, koe‘uhí ko e Pule‘anga fo‘ou ‘eni pea faka-Temokālati. ‘A ia na‘a nau
faka‘amu ke talaki ki māmani  ‘a e anga ‘o e fakakaukau, visone mo e fokotu‘utu‘u fo‘ou
‘a e Pule‘anga ‘o e ‘aho ni, ‘oku taki ai ‘a e ‘Eiki Palēmiá. Kimu‘a pea fakahoko ‘a e
faka‘eke‘eké na‘e te‘eki ke fakahā mai mei he Forbes ‘e totongi ‘e he Pule‘angá ha
pa‘anga. Na‘e toki ‘ohake ‘e he ongo fakafofonga mei he Forbes ‘i he lolotonga ‘enau
fakataha mo e ‘Eiki Palēmiá ‘a e fiema‘u ke totongi ‘a e faka‘eke‘eké ke pulusi ‘i he
nusipepa Forbes, pea ko e tali ‘a e ‘Eiki Palēmiá ke na fetu‘utaki ki he Minisitā Pa‘angá ki
he Patisetí.

32. ‘Oku mahu‘inga ke fakatokanga‘i ‘a e ola lelei ‘o e faka‘eke‘eke na‘e fakahoko ‘e he
Forbes he na‘e pulusi ia ‘i he lea faka-Pilitāniá pea mo e lea faka-Siainá ‘o pau ke to e
tokolahi ange ‘a e kakai muli tautau tefito ki he kakai tu‘umālie, ‘oku a‘u kiate kinautolu
‘a hono tu‘uaki atu ‘o Tongá ni. ‘I he ta‘u ni kuo to e lahi ange ‘a e ngaahi vaka meili pea
mo e kau folau ‘eve‘eva ‘oku folau mai ki Tongá ni, kau ai ‘a e toko tahaafe tupu ‘a e kau

folau ‘eve‘eva mei Siaina pea pehē ki he ni‘ihi mei he Kalipiané mo e ngaahi feitu‘u kehe.
Ko e ola ‘eni ‘o e faka‘eke‘eke na‘e fakahokó.

Tali ki he fakamālōlō‘i ‘o ‘Etuate Sungalu Lavulavu

12. Fakamālōlō‘i ‘o ‘Etuate Sungalu Lavulavu

33. Na‘e ‘osi fakahoko hono fakatonutonu ki he Fale Aleá ‘a e Kupu ‘o e Konisitūtoné na‘e
fakafalala ki ai ‘a e ‘Eiki Palēmiá ko e Kupu 51 ‘o ‘ikai ko e Kupu 41. Ko e kaveinga ko
‘eni na‘e ‘osi ‘ohake ‘i Fale Alea ‘o hiki nima‘i pea ‘ikai ke tuku ki tu‘a ‘a ‘Etuate Lavulavu
kae tali ke tuku ki he ‘Eiki Palēmiá ke ne fakahoko ha tautea ki he tokotaha ni.

13. Me‘angāue Motu‘a ‘a Tomifā Paeá.

34. Na‘e ‘ikai ke fakatau ‘e he Pule‘angá ‘a e ngaahi me‘angāue ‘a e Kautaha Vava‘u
Construction.

Tali kuo te’eki fakamo’oni Tonga ki he Konivēsio CEDAW

14. Alea ‘i he Konivēsio ki hono Fakangata ‘a e
Ngaahi Fakafe‘atungia Kotoa Fekau‘aki mo e

Totonu ‘a e Kakai Fefiné (CEDAW)

35. ‘Oku te‘eki ke aofangatuku ‘e Tonga ke fakamo‘oni ki he Konivēsio ki hono fakangata
‘a e ngaahi fakafe‘atungia kotoa fekau‘aki mo e totonu ‘a e kakai fefiné. ‘Oku fakatatali ke
fakahoko ‘a e fepōtalanoa‘aki mo e kakai ‘o e fonuá.

15. Totonu ‘a e Tangatá ‘i West Papua.

36. ‘Oku ‘ikai taau ke mavahe ‘a Tonga mei he ngaahi kaveinga ki he totonu ‘a e tangatá,
koe‘uhí ko e ngaahi Konivēsio ko ia ‘a e Ngaahi Pule‘anga Fakatahatahá kuo fakamo‘oni
pea tali ‘e Tongá ni. ‘I he hoko ‘a Tonga ko e mēmipa ‘o e Ngaahi Pule‘anga Fakatahatahá,
na‘a ne fakamo‘oni tukupā ai ki he Charter ‘o e Ngaahi Pule‘anga Fakatahatahá, pea ‘oku
‘i ai ‘a e fatongia fakalao fakavaha‘apule‘anga ‘a Tonga ni ke ne poupoua mo
faka‘apa‘apa‘i ‘a e totonu ‘a e tangatá.

37. ‘Oku kei hokohoko lelei atu pē ‘a e vā fengāue‘aki ‘a e Pule‘anga Tongá pea mo e
Pule‘anga ‘Initonēsiá. ‘I he kamata‘anga ‘o e mahina ni, na‘e tali ‘e he Kapinetí ‘a e
fokotu‘u mei he Pule‘anga ‘Initonēsiá ‘a ‘enau Fakafofonga Pule‘anga (Ambassador) ‘a
‘Initonēsia ki Tonga. Pea na‘e folau mai ‘a e tokotaha ko ení ‘o fakahā ki he ‘Ene ‘Afió
Tupou VI ‘a ‘ene tu‘unga fakaakó mo e ngāué. ‘Oku to e fakahoko pea mo e ngaahi fakaafe
mei he Pule‘anga ‘Initonēsiá ki he Pule‘anga Tongá ki he ngaahi fakataha
fakavaha‘apule‘anga, ako ngāué mo e tokoni fakatekinikalé.

Tali ki he fehikitaki kau ngaue Potungāue ki Muli
16. Fehikitaki ‘a e kau ngāue ‘a e Potungāue ki Mulí

38. ‘Oku tu‘utu‘uni ‘e he Lao ki he Ngāue Fakapule‘angá kuo pau ke tali ui ‘a e ‘Ofisa Pule
ngāué ki he Minisitā ‘oku ‘a‘ana ‘a e Potungāue  fekau‘aki pea mo e fakahoko ‘e he ‘Ofisa
Pule Ngāué ‘a hono ngaahi fatongia ‘oku hā ‘i he Lao ‘a e Ngāue Fakapule‘angá. Ko ia ai
ko e ngaahi tu‘utu‘uni ke fakahiki ‘a e kau ‘Ofisa ‘e fā (4) ‘a e Potungāue ki Muli ki he
ngaahi Potungāue kehe ‘a e Pule‘angá na‘e fakahoko ‘o fakatatau ki he …

Kalake Tāpile: …tu’utu’uni ngāue ‘a e Pule’angá.

39 Fakatatau ki he tu’utu’uni  ngāue ‘a e ngāue fakapule’anga, ‘oku ‘atā ke fakahoko hā
fehikitaki fakataimi ‘o e kau  ngāue ‘a e Pule’angá ‘i ha felotoi hā ongo ‘ofisa pule  ngāue
CEO koe’uhí ko ha ngaahi fokotu’utu’u  ngāue fo’ou ‘a e ngaahi Potungāue.  Ko ia ai ‘oku
‘atā ‘i he tu’utu’uni  ngāue ‘a e  ngāue fakapule’angá ki he Sekelitali ki Muli, Va’inga Tōnē
ke ne fakahoko hā fehikitaki ‘o ‘ene kau  ngāue hili ha’a ne felotoi mo e kau ‘ofisa pule
ngāue (CEO) kehe ‘a e Pule’anga ‘o makatu’unga ‘i ha ngaahi taumu’a fokotu’utu’u  ngāue
fo’ou ‘a e Pule’anga ‘o makatu’unga ‘i ha ngaahi taumu’a fokotu’utu’u  ngāue fo’ou ‘a e
Pule’anga.  Ko e aofangatuku ‘a e Fakamaau’anga Fakatonutonu ‘a e  ngāue fakapule’angá
na’e makatu’unga ia ‘i he tu’utu’uni ‘a e Sekelitali ki Muli, Va’inga Tōnē, kae ‘uma’ā ‘a e
Komisoni ‘a e Ngāue Fakapule’anga.  ‘I he ‘ene pehē na’e fakahoko ‘a e tu’utu’uni ki he
fehikitakí ni ‘o fakatatau ki he lao.

Tali ki he fakamole paaka ‘i Popua
17. Ngaahi Fakamole ki he Paaka Va’epopuá

40 ‘Oku hala ‘a e tukuaki’i ko eni he na’e fakahoko ‘a e  ngāue ko eni ‘aki ‘a e tu’utu’uni
Kāpineti fika 1420 ‘o e 18 ‘o Tīsema, 2015, (vakai ki he fakalahi L), ‘a ia na’e faka’atā ai
pē tu’utu’uni tatau hā tokoni ‘e ala fakahoko mei he Potungāue ki he Ngaahi Ngāue Lalahi
‘a e Pule’angá pea pehē ki he ngaahi kautaha pisinisi ‘a e Pule’anga.

41 ‘Oku hala ‘a e tukuaki’i ko eni he na’e te’eki lahi fe’unga ‘a e ‘elia tongo ne to’o ki he
fiema’u fakalao ko ia ‘i ha fa’ahinga  ngāue pehē ni ke fai hā sivi uesia faka’ātakai ai.  Ko
e fiema’u fakalao ke a’u ‘a e lahi ‘o e ‘elia tongo ‘oku to’o ki he sikuea mita (square metre)
‘e taha mano (10,000) pea toki fai ‘a e sivi faka’ātakai.

42 ‘Oku ‘i ai ‘a e ‘akauni makehe kuo fokotu’u ‘i Fale Pa’anga ‘o tauhi ai ‘a e ngaahi tokoni
tau’atāina meia kinautolu ‘oku nau fie tokoni ki he ngāue ni.  Ko hono ngāue’aki ‘o e
pa’anga ko eni ‘oku fakafou ia ‘i he Fale Pa’anga.

Fakamā’opo ‘o e Tali ‘a e Pule’angá

43. ‘Oku mahino mei he tali ‘i ‘olungá ‘oku ‘ikai ke monuka mo maumau ‘a e Konisitūtone
pea mo e Lao ‘o Tonga ‘e he ‘Eiki Palēmia  pea mo e Pule’anga lolotonga, ‘o ‘ikai ko ia
pē kā ko e tataki ‘oku fakahoko ‘e he ‘Eiki Palēmia  ‘o Tonga, Hon. Samuela ‘Akilisi
Pōhiva, mo e Pule’anga lolotongá, ‘oku fakatefito ia mei he pule lelei pea mo hono ngaahi
naunau ‘a e ‘ata ki tu’a taliui ki he kakai, fakamaau totonu, pea mo e vahevahe taau.  Pea
‘i he laumālie ‘ofa fonua mo’oni, mamahi’i fonua mo faitotonu koe’uhí ko e lelei ‘a e
tangata’i fonua mo e fefine’i fonua kotoa ‘o Tonga.  ‘Oku fakahoko ‘e he ‘Eiki Palēmia
mo e Pule’anga lolotongá ‘a hono fatongia ki he lelei tahá, pea fakatatau ki he ngaahi lao
mo e tu’utu’uni ngāue ‘a e Pule’angá.

44.
45. ‘I he ‘ene pehē ‘oku falala ‘anga ‘Eiki Palēmia ‘o Tonga, Hon. Samuela ‘Akilisi Pōhiva

mo e Pule’anga lolotongá ke nau tataki ‘a e fonua ni, pea ‘oku ‘ikai hā makatu’unga ke
fakamālōlōo’i pē fakahifo ai ‘a e ‘Eiki Palēmia  ‘o Tongá mei he lakanga ko e Palēmia  ‘o
Tonga.  Mālō.

Faka’uhinga’i Lao ‘Uhinga Lea fekau’aki mo e ‘aho 5 fai ai VOCN

‘Eiki Sea:  Mālō.  Hou’eiki ko e talí ē mei he Pule’angá ‘o  hangē pē ko ia na’e fakahoko atu
‘aneafi, koe’uhí ko e ‘osi hono lau ‘a e tali, kā koe’uhí ko e tohi na’e ‘omai mei he ‘Eiki Palēmia,
koe’uhí ko ē ko e ‘aho ‘e 5 ‘oku pehē ‘oku ngata ‘i he ‘aho ni.  Kā koe’uhí ko e Lao ki he ngaahi
‘Uhinga Lea pē ko e Interpretation Act , ‘a e Lao ‘o Tonga.  Ko ia na’e fai ki ai ‘o tatau pē mo
hono fakahū mai ko eni ‘a e me’a na’e lau ia ki he ‘osi …ko hono fakahū mai pea toki lau ki he
‘aho hono hoko.  Pea ‘oku pehē pē ‘a e Lao ko ē ki he Interpretation ‘oku  ngāue’aki ‘e he
Fakamaau’anga, kā ko e …’a ia ko e kupu 19, ko e vahe 1 ‘o e Lao ‘o Tonga, Kupu 19, ko e anga
‘o e lau ‘aho.  Pea na’e fai ki ai ‘a e muimui, ko e fakapapau’i ‘e he lao, kae fakahoko atu pē. “Ko
e ngaahi ‘aho ‘e fiha mei he ‘aho ‘oku fakahā ai koe’uhí ke fai ai hā me’a pē koe’uhí ko ha me’a
kehe ‘ikai ke kau ai ‘aho ‘oku fakahā ai ‘i hano lau ‘o e ngaahi ‘aho ko ia.

‘A ia ko hono fakahinohinó ‘oku fakapapau’i ‘e he laó ko e ‘aho ‘e 14 mei he ‘aho ‘o e Tu’utu’uni
Fakamaau’anga koe’uhí ke totongi ‘a e pa’anga tautea.  Ko e ‘uluaki ‘aho ‘o e ‘aho ‘e 14 ko ia, ko
e ‘aho ia ‘oku hoko mai ‘i he Tu’utu’uni Fakamaau’anga.  Kā fakapapau’i ‘i he laó ko e ‘aho ‘e 10
mei he 31 ‘o Mā’asi koe’uhí ke fai hā me’a, ko e ‘aho faka’osi ‘o e ngaahi ‘aho ko ia ko e ‘aho 10
‘o ‘Epeleli.

Tu’utu’uni 84(g) (1)

Ko e tu’utu’uni ko eni 84(g) 1, ‘a ia ko e …ke to e fakahoko atu pē. “Kuo pau ke fakahoko hono
pāloti’i ‘o ha fokotu’u ke pāloti ke fakamālōlōo’i ‘a e Palēmia  ‘o ‘oua ‘e to e laka hake ‘i he ‘aho
ngāue ‘e 5 mei he taimi na’e ‘uluaki tēpile’i ai ke alea’i ‘i he Fale Alea.”

Na’e tēpile’i Hou’eiki ‘a e fokotu’u, vote of no confidence he ‘aho ‘uluaki, ‘aho Mōnite 20 ‘o
Fēpueli, 2017.  Ko e ‘aho  ngāue ‘e 5 ‘e kamata lau ia mei he Tūsite 21 Fepueli, 2017, ‘a ia ‘e ‘aho
‘uluaki ki he Tūsite 21 ‘o Fēpueli, ua ki he Pulelulu 22 ‘o Fepueli, tolu ki he Tu’apulelulu 23 ‘o
Fepueli, fā ki he Falaite 24 ‘o Fepueli, ko e ‘aho ni ia, 5 ki he Mōnite 27 ‘o Fēpueli.  Ko e lau ia
‘o fakatatau ki he kupu 19 ‘o e lao ki he Faka’uhinga Leá, ‘a ia ‘oku tu’utu’uni mai ‘a e founga

hono lau ‘o e ‘aho.    Ko e ngaahi lau kotoa ‘o e ‘aho ‘i he ngaahi  ngāue mo e tu’utu’uni fekau’aki
pea mo e vote of no confidence, na’e fakahoko kotoa pē ‘o fakatatau ki he kupu 19 ‘o e Lao ki he
Faka’uhinga Lea, ‘o kau ai ‘a e lau ‘o e ‘aho ‘e 5 ki he 14 mei hono ma’u ‘e he ‘Eiki Sea ki mu’a
pea ne tēpile’i ‘i Fale Alea.

Tali ‘a e Sea Fale Alea kole Palēmia ke fai pāloti he ‘aho ni

Mahalo ‘e tapu pē mo e Feitu’u na ‘Eiki Palēmia  ko e tali ia ki he tohi ko ē na’e ‘omai mei he
Feitu’u na ‘a ia na’e lau pē foki ke ‘osi pē ‘etau lau ko eni pea tau mātuku atu ‘o tau ō ’o lotu, pea
tau foki mai pē ‘i he Mōnite ‘o …mahino pē ‘a e tokolahi ‘a e Pule’angá, mou ō ’o lotu ke tau
laumālie lelei, ko ‘ene ‘osi ko e Mōnite pē pea tau fakahoko ‘a e vouti, he ‘ikai ke tau to e lōloa ‘o
a’u ki he haafe ‘a e nima.  ‘Eiki Palēmia .

‘Eiki Palēmia :  Fakatapu atu ki he Feitu’u na ‘Eiki Sea kae ‘uma’ā ‘a e toenga ‘a e Hou’eiki ‘o e
Fale Alea ‘o Tonga.

‘Uluakí Sea ‘oku ou ‘oatu ’a e fakamālō lahi ki he Feitu’u na kae ‘uma’ā ‘a e Hou’eikí ‘i he lava
ke lau ‘a e tali, lau ‘a e fokotu’ú, pea lau mo e tali pea ‘oku ou tui ‘oku ‘i ai ‘a e nonga mo e
fiemālie ‘iate kitautolu, kuo tau fanongo ki he me’a ko eni kuo …mei he ongo tafa’akí lōua, pea
‘oku ou tui te ne ‘omai ‘a e fiemālie lahi.  Neongo ‘oku ‘i ai ‘a e fanga ki’i me’a iiki pē ‘i he talí
na’e fai ki ai ‘a e ‘ikai ke …na’e to’o ‘e he Kōmití ’a ia ko e fika 6 mo e fika 9.  Kae kehe, ki’i
tuku angé ki he tafa’akí ka u ‘oatu ‘a e ki’i fokotu’u ko eni.

Fokotu’u pāloti he ‘aho ni koe’uhi ko e ngaahi fatongia fakafonua he uike kaha’u

Na’e makatu’unga foki ‘a e pehē ko ē ke tau mālōlō koe’uhí he na’e teuteu ke mau Kāpineti ‘i he
‘aho ni.  Pea koe’uhí kuo toloi ‘a e Kāpinetí ia ki he ‘aho Mōnite.  Ko ia ai ne mau fakakaukau,
fakakaukau pē Hou’eiki Minisitā ke u to e tohi atu ki he Feitu’u na ‘o kole ke tau hoko atu ai leva,
na’a lava ‘o pāloti’i pē he ‘aho ni, ko hono ‘uhingá kā tau ‘ata’atā ki he Mōnité ‘uhingá he ‘oku
fa’aki ‘aupito, ‘oku lahi ‘a e ‘ū ‘a e ‘ū ouau fakafonua ‘oku hanganaki mai mei he uike kaha’u.
Pea ‘oku ou tui ko e ‘ū ouau ko ia kuo ‘osi kamata ‘a e ngāue ia ki ai.  ‘Oku …fakatatau ki he
polokalama ko eni ‘o e me’afaka’eikí ‘oku fu’u si’isi’i ‘aupito ‘a e taimi ia ko eni ‘oku tuku mai
ki he kakai ‘o e fonua mo kitautolu ‘a e Pule’angá ke fakahoko hotau ngaahi fatongia ki he me’a
ko eni ‘oku hoko.

Ko ia ai ‘i he fakakaukau fakapotopoto ‘a e motu’a ni mo e Kāpinetí, kapau te tau lava ai leva ‘o
‘ai ‘o faka’osi ‘a e me’a ‘i he ‘aho ni pea tau pāloti he ‘aho ni pē ko e hā pē ola te tau ma’ú pea tau
‘ata’atā leva ‘i he toenga ‘o e ‘aho ‘apongipongi, Sāpate hoko atu ki he uike kaha’ú ke tau teuteu
ki he …me’a lahi ko eni…

<005>

‘Eiki Palēmia :   ......   ‘e he la’ā kuo puli, tō e la’ā ‘o Tonga, pea ‘oku ou tui ‘oku mahu’inga ia,
tautautefito kiate kimoutolu, pea pehē kiate kimautolu mo e kakai e fonuá.   Ko e toenga ko eni ‘o

e ki’i me’a ko eni ‘oku toé, tuku ia ke te tau.   Hangē ko e lau ko ē ‘a e me’á.   Mou mātuku atu ā,
kae tukuange ki he kau tautonú,  ke nau toki hanga ‘enautolu ‘o hoko atu.   Ka ko e lau fakakātoá,
‘oku ou fakamālō atu ‘aupito he lava e me’a ko ení,   ka ‘o kapau ‘oku ‘i ai ha me’a ‘oku mou pehē
‘oku toe, ke to e fai ha talanoa ki ai, mo ha feme’a’aki ki ai, pea fai ia, ‘i he toenga ko ení.   Pea
kapau kuo ‘ikai, pea tau pāloti ā.  Ka tau mātuku ‘o teuteu atu ki he ngaahi fatongia ‘oku hoko mai
‘i he kaha’ú.   Mālō ‘aupito.

‘Eiki Sea :   ‘Eiki Nōpele.
Kole ha faingamalie ki he Hou’eiki ke lau tali ‘a e Palēmia

Lord Tu'ilakepa :   Tapu pē pea mo e Feitu’u na, ‘Eiki Sea.   Fakatapu atu ki he ‘Eiki Palēmiá,
mo e Hou’eiki Kapinetí, kae'uma'ā e Hou’eiki e Fale Aleá, ‘Eiki Sea.   ‘Eiki Sea, ‘oku mahino pē
‘etau Tohi Tu’utu’uni, ko e ‘aho e 5, Eiki Sea,  ‘i he uike, pea ko e ‘aho e 4, ‘osi fakapapau’i ia ‘i
Nuku’alofa ni, ‘e fai ai e Fakataha Fale Alea, ‘i he taimi lele ko ē ‘a e Fale Aleá, ‘i he Mōnite ki
he Tu’apulelulu.   Tukukehe, ‘Eiki Sea, ‘a e Falaité, kapau ‘e toki fai ha kole ‘a e Falé, ki he ‘Eiki
Palēmia, koe’uhí ko e ‘aho ia ‘oku fai ai ‘a e Kapinetí.   Meimei ko e ‘aho pehe ni, ‘Eiki Sea, hangē
ko e me’a ‘oku ke mea’í, meimei me’a atu e Hou’eikí, ki ha ngaahi me’a ‘oku nau fiema’u ke ‘omi
ki he Fale ni, pea ‘oku kau ia ‘i he konga ‘o e ngāué, ‘Eiki Sea.   Fakahoko honau fatongia he
Kapinetí.   Fakahoko leva ‘a e ngaahi fatongia ‘o e Kau Mēmipá, ke kumi ha ngaahi me’a ‘oku
‘aonga, pe felālāve’i pea mo e ngāue faka-Fale Alea, pea mo e fa’u Lao ‘oku fai he Fale ni, ‘Eiki
Sea.

Ko e me’a ko ē na’a ku fanongo ki ai ’aneafí, ‘Eiki Sea, ko e kole pē ke lau ‘etau tohí, ‘Eiki Sea.
Pea na’e fai e tali lelei, ‘Eiki Sea.   Ko e me’a ko ē ‘oku mau ongo’í, ko e tohi ia ko ení na’e totonu
pē ke fai mo ‘omai ‘i he ‘aho ‘e 2.   Tau toloi ‘i he ‘aho ‘e 2 ki he ki’i tohi si’isi’i ko ení, ‘Eiki Sea.
Pea ‘oku a’u mai ki he ‘aho ni, ‘oku nau fakahoko mai, ‘Eiki Sea, ke fai e pāloti ia, he koe’uhí ko
e Mōnité ia, ‘oku ‘i ai e ngaahi ngafa fatongia ki he fonuá, ‘Eiki Sea.   Pea ‘oku mo’oni pē e ‘Eiki
Palēmia ia, koe’uhí ‘oku lolotonga pulonga e fonuá, ‘Eiki Sea, ka ‘oku ‘i ai e ngaahi ngafa fatongia.

‘Ohovale pē kuo a’u ange e ni’ihi ‘o e mātu’a ‘a e Feitu’u na, ke mau fakamo’oni mai koe'uhí ko
e konga ‘o hotau fatongia ‘o e Fale Alea ni, ‘Eiki Sea.   Pea na’e lava lelei ia, ‘Eiki Sea.   ‘A ia ko
e me’a ko iá ‘oku lava pē ia ‘o fai ‘e he kau ngāué, ‘Eiki Sea.   Ko e meimei ko e fatongia lahitaha
‘o e me’a ko eni ‘oku hoko he fonua ni, ‘Eiki Sea, ‘oku kau kotoa e fonuá ki ai, ‘Eiki Sea.   Ko
‘eku vakaí, ‘Eiki Sea, he’ikai.   Hou’eiki Minisitā, ko e taimi eni ke mou me’a ange ‘o me’a hē, he
ngaahi tu’unga homou tu’ungafalé.   Ko mautolu ‘oku ha’amo kimoutolú.   ‘Ikai ke teitei ‘i ai ha
ni’ihi, he toenga e kau Mēmipa he Fale ni, te nau ‘i ai hanau fu’u kaunga fēfē, ‘Eiki Sea.  Vahevahe
e ngāue ia ki he ngaahi sino kehekehe, ‘Eiki Sea, kau ai e si’i mātu’a Hou’eikí, ‘Eiki Sea.

Pea ‘oku ke mea’i lelei pē, ‘Eiki Sea, ‘oku ‘i ai e ngaahi fale, mahalo ‘oku 3 pe 4, ‘oku hili e
ha’amó he uma e taha kotoa pē ‘o tatau pē ‘a e taha kotoa, koe’uhí ko ‘etau faka’apa’apa ki he fale
‘o e Tu’í, ‘Eiki Sea.   ‘O kau ai, ‘o si’i a’u ki hoto fanga ‘uhiki, mo hai fua e fanga mokopuna, kuo
pau, ‘ikai ke to e fai ha faka’ei’eiki ia, ‘Eiki Sea, ‘a e Feitu’u na pea mo e fale e Hou’eikí.  Kuo
pau ke tau tulolo kotoa kae fakahā ‘etau faka’apa’apá, ‘Eiki Sea.   Meimei ko e ngafa fatongia,
‘Eiki Sea, meimei ko e tēpile ko ení, ko nautolu ‘e fakahoko e fatongia ko ení, ‘Eiki Sea.

Sea, kuo ‘osi maau e ngaahi ngafa fatongiá ia.   Pea kuo teuteu pē e kakai e fonuá ia.   ‘Oku ‘ikai
ko ha me’a si’isi’i eni, ‘Eiki Sea.   ‘Omai fakavavevave pē he ‘aho ni, ka tau pāloti’i he ‘aho ni,
‘Eiki Sea, he ‘oku mahu’inga ke ‘i ai ha tali ‘a e Kau Mēmipa, tautautefito kia tautolu he Fale ni,
‘Eiki Sea. Ke fai ha tipeiti ki he tohi ko ē na’a ne ‘omai, ‘e he ‘Eiki Palēmia, ‘Eiki Sea.   Pea ‘oku
napangapangamālie leva e me’a ko e fakamaau totonu.   Pea ke mea’i ‘e he Mēmipa kotoa pē, ‘a
e tu’unga mo e tukuaki’i ‘oku fai ‘e he ni’ihi ‘o e kau Fakafofonga e Kakaí, pea mo e ni’ihi e
Hou’eiki Nōpelé, ‘Eiki Sea.   Pea ‘oku hangē pē ko e me’a na’a ke me’a ki aí, ‘Eiki Sea, ‘oku ‘i
he Konisitūtoné ‘a e mafai pule ‘o e Fale ni, ke ne sivisivi’i ha Palēmia pē.   ‘Oku ‘ikai ko e Palēmia
e ‘ahó.   Palēmia kuo ‘osí, tapu mo e Feitu’una, na’e fai hono vakai’i.   Palēmia ‘o e ‘aho ni.   Ko
e hokohoko mai ia ‘o e founga fakasivilaise faka-temokālati ia ‘oku ngāue’akí, ‘Eiki Sea.

Ka ‘oku ou tui, Sea, ko e ki’i faingamālie na’e tuku atu ki he ‘Eiki Palēmia, pea mo e fu’u fakataha
lahi na’a mou fai mo e Hou’eiki Minisitā, ‘o vakavakai’i e ‘ū kupu kotoa, ke ‘omi ha tali ke
fakafiemālie ki he tukuaki’i ‘oku fai ki he Feitu’u na, ‘Eiki Palēmia.   ‘Aho ‘e 2, ‘Eiki Sea, talu
‘enau toloi, Tusite, Pulelulu, pea a’u mai ki ‘aneafi, tau toe toloi ‘aneafi ki he ‘aho ni, ‘Eiki Sea.
Pea ‘oku ou fokotu’u atu, ‘Eiki Sea, mea’i pē ‘Eiki Sea, ke tuku mai ha faingamālie ki he kau
Mēmipá, he ko ena ‘oku toki ‘osi, ‘o hangē ko e me’a, Mōnité.   ‘Ikai pē ke tau to e ‘ova tautolu
he Mōnité.   Ko e fai pē e ‘ū malangá he Mōnite, pea fakapapau’i he Mōnite, pea ko ‘etau tutukú
ia, ‘Eiki Sea, ‘o fakatatau pea mo ‘etau Tu’utu’uní, ‘Eiki Sea.

Tui Sea fakapotopoto ke toki fai pāloti he Mōnite

‘Eiki Sea :   Hou’eiki, fēfē  mu’a ke tau fakanounou pē.  Ka koe’uhí he na’e fai pē foki ‘a e.
‘Oku ‘i he Seá pē ia ‘a e … pe ‘e ‘omai ha tali pe ‘ikai.   Ka na’e tukuatu pē foki ki taumu’a, he
uike kuo ‘osí, pea mo e uike ni.   Hangē pē ko ia na’e femahino’aki kitu’á, mo e ‘Eiki Palēmiá.
Ko e lau pē e talí pea ‘osi, pea tau mātuku, ka mou me’a atu ‘o hokohoko ai pē e ngaahi fatongiá.
He ko e mahino ko ē kiate au, ‘a e Kapinetí, ‘oku fa’a mei houa pē e 1, pe ‘oku houa ‘e 2, pea ‘osi.
Pea kapau te mou Kapineti he 2.00, ‘oku ‘osi pē ia he 3.00 pe ko e 4.00.   Ka koe’uhí ‘oku tonu ke
tau toki faka’osi pē kitautolu he Mōnite, he ko e, ‘oku ou tui ‘e fe’unga pē ia, he ‘oku ou tui ka tau
to e lele, ‘e lahi e ngaahi femalanga’akí, pea

Tokanga ‘oku ngata ‘aho 5 ki he ‘aho ni

'Eiki Tokoni Palēmia :   Sea, kātaki ko e ki’i fehu’i pē.   Kapau ‘e ma’u mai leva ha fale’i faka-
Lao ia ‘a e Pule’angá, ko e ‘aho 5 e ‘aho ni, ka tau to e hoko atu tautolu he Mōnite, pea ko e ‘osi
ai pē ia ‘a e vouti.

‘Eiki Sea :   Ko e me’a pē ia kapau te mou ‘ave ki he Fakamaau’angá, ke nau fakatonutonu mai
e me’a ko eni ‘a e Lao ‘o Tongá.

'Eiki Tokoni Palēmia :   Pea mo hono application ko ē ki he keisi ko ení, Sea.   Ko e ‘uhingá
pē ia.   Ka ko e fakatokanga atu pē ia, ‘Eiki Sea, ko e ‘uhingá pē eni ia na’a ‘i ai ha fehālaaki.   Ko
e faingamālie e ‘aho ni.   Kapau ‘e tuku atu ki he Mōnite, kapau ko e loto pē ia e Falé, mālō.

‘Eiki Sea :   Ko e me’a pē ke mou ki’i faka’atu’i na’e ‘osi tuku atu he uike kuo ‘osí, pea tau to e
a’u mai ki he uike ni, ke fai mai e talí.   Ka na’e ‘ikai ke fai mai ha ngāue mei taumu’a ‘i he uike
kuo ‘osí.   Talu mei he Mōnite, pea ko eni ‘oku toe tuku atu mo e fo’i ‘aho ko eni.   ‘Eiki Nōpele.

Kole ha taimi ke fai ha vakai ki he tali e Palēmia

Lord Nuku :   Tapu pē pea mo e ‘Eiki Sea.  Fakatapu atu ki he ‘Eiki Palēmia, kae'uma'ā e Fale
Alea ‘o Tonga.   ‘Eiki Sea, ko e me’a fo’ou ko ē ki he motu’a ni, koe’uhí ko ‘eku ma’u e tali ko
ení, ‘ou fanongo ki ai he ‘aho ni, hono laú, ‘Eiki Sea.   Ko ‘eku kole atú, koe’uhí ke tuku mai
hamau faingamālie ke mau ō ‘o fakakaukau’i, he ko e talí, na’e te’eki ai ke mau fanongo ki ai.   Ka
ko eni kuo ma’u mai e talí, pea kuo fai leva ‘a e fakakaukau ke… ko e ki’i taimi ko ē, he ko e toki
‘osi pē eni hono laú.   ‘Uhinga ia e kole atú.   Fai e ngāue ia ‘a e Pule’angá, kapau ‘oku nau pehē
‘enautolu ia ke feinga ha ngāue fakalao, ke faka’uhinga ki he me’a ko ena na’a ke me’amai’akí.
Ka ko e me’a pē ia ‘oku ‘uhinga atu ai e fakahoha’á ia, ‘Eiki Sea, koe’uhí ko e me’a ko eni, fai atu
e poupoú.

'Eiki Tokoni Palēmia :   Sea, ko e fakatokanga atu pē ia ki he Falé, Sea.   Ka a’u ki he ‘aho
Mōnite, ‘oku mahino hake ko e ‘aho hono 6 ia, ko e ‘osi ia ‘a e voutí.   Ko hono ‘uhingá pē ia ‘a e
fakatokanga. ‘Oku ‘ikai ‘uhinga ko e to e ō ‘o feinga ha me’a kehe…

Lord Tu'iha'angana :   Ki’i fakatonutonu atu, Sea.   Mo’oni pē e me’a ‘a e Tokoni Palēmiá.
Pea ka a’u ki ai kuo tau ..    Ko ‘ene ‘osí ia.   Ko e to e hā e to e me’a ‘e hoko?

Lord Tu'ilakepa :   Sea, me’a ki ho’o me’á,  kae tuku mu’a ke mau ki’i fakahoha’a pē ki he
Feitu’u na.   Kia au, he’eku ongo’í, he me’a ‘oku me’a mai ki ai e Tokoni Palēmia, ‘oku tu’u
faikehe ‘etau me’a he Fale ni, ‘Eiki Sea.   Talu ē hono ‘omi ‘a e ngaahi fakamatala falala’anga,
‘Eiki Sea.  ‘Aho ni pē, kuo hangē kuo fai hano vakai’i, pe ko e hā hano lea, ko e fakamanamana ki
he Fale ni.  Ko e a’u pē ki he Mōnité, ‘e fai ‘etau fakatonutonu fakalao ki he me’a ko iá, ‘Eiki Sea.
Tau pehe pē, ‘Eiki Sea, na’e fai ‘a e lelei tahá, ‘i he Fale ni, mo e ni’ihi ‘o e kau Fakafofonga e
Kakaí.

'Eiki Tokoni Palēmia :   Sea, fakatonutonu.   ‘Oku ‘ikai ke ‘i ai ha fakamanamana, Sea, ko e
fakatokanga pē Sea, ko e ‘uhingá pē ko e ngaahi kupu’i Lao ko ena mo e fakahinohino na’e ‘omai
‘e he Feitu’u na, Sea.   Mole-ke-mama’o ha fakamanamana.   Kapau pē ‘e a’u ki he Monite ‘oku
me’a, pau pē ke tau pāloti.   Mālō.

‘Eiki Sea :    Hou’eiki, mou me’a ange ki laló.   Mou vakai ange pē ki he konga 1 e Talateú.
Tu’utu’uni 1 (2).   ‘Oku ‘i he ‘Eiki Seá, ‘i ha taimi pē, ‘oku fehu’ia ai ke ne tu’utu’uni fekau’aki
mo e faka’uhinga mo hono fakahoko ‘o e Ngaahi Tu’utu’uni, pea ne tu’utu’uni ki ha me’a ‘oku
‘ikai hā ai.   ‘I he me’a kotoa pē kuo pau ke ne muimui ‘i he Ngaahi Tu’utu’uni ‘i he kuo hilí mo
e ngaahi founga anga maheni, ‘a e Fale Aleá, pea ko ‘ene tu’utu’uni ‘e aofangatuku, ‘a e tu’utu’uni
‘a e Sea.

Pea ko ia ‘i he’ene pehē, mahalo ‘oku sai ke tau mālōlō.   Mou me’a atu.   Pea ko e me’a pē ‘e taha
‘oku ou kole atú.   Ko e 12.30 ‘e me’a atu ai e Hou’eiki ‘o e Falé, ke ‘ave hotau hala ki loto’ā
‘apongipongi.   Pea ko ia…

‘Eiki Palēmia :   Sea, fakamolemole, kātaki’i ange e motu’a ni.   Tali lelei pē ‘e he motu’a ni ia
mo e tēpile ni ‘a ho’o tu’utu’uni.   Ka ‘oku ou, hangē kiate au ‘oku ta’efiemālie e Hou’eiki Nōpele
‘o pehē ‘oku ‘ikai ke ‘i ai ha faingamālie.  Ko e me’a ia ‘oku ou tokanga ki ai ‘enau ta’efiemālie.

Pea kapau ‘oku nau ta’efiemālie, pea ‘oku ou kole atu ke ‘ange, ko e hā e me’a ‘oku nau
ta’efiemālie ki aí, pea fai mu’a ia, ke tau.   Na’a ‘oku nau loto kinautolu ke tau hoko atu.

Lord Tu'ilakepa :   Sea, fakatonutonu atu ange ‘a e ‘Eiki Palēmia.   ‘Ikai ha taha ia ‘e
ta’efiemālie, ka ‘oku hangē ‘oku ofongi ‘e he fo’i me’a fo’ou ‘o e pongipongi ni, ‘a e
feta’emahino’aki ‘a e Feitu’u na mo e Pule’anga. Kuo kaunoa e Pule’angá ‘i he fatongia e Feitu’u
na…

Tu’utu’uni ‘a e Sea toki paloti e fokotu’u ke tukuhifo Palēmia he Mōnite

‘Eiki Sea :   Me’a hifo ki lalo Nōpele.   Me’a ia ko ē na’a ku ‘uhinga ki ai ke ‘oua e lau e me’a
ko iá, he ‘oku ‘ikai ke ‘i ai hano kaunga.   He ko e taimi ‘e lau aí, ‘e pau ke fai e feme’a’aki , he
‘oku pau ke fakafehu’ia ‘a e ngaahi fika mo e ngaahi me’a ‘oku ‘omaí, he kuo tēpile’i he Falé.   Ko
ia, Hou’eiki, fai ‘eku tu’utu’uní.   Tau toki hoko mai ki he Mōnite.

Kelesi

Ka tau kelesi.
<006>

Fakamā’opo’opo Feme’a’aki Fale Alea ‘o Tonga

‘Aho Falaite, 24 Fepueli 2017

10:00 am

Fale Alea ‘o Tonga

1. Lotu

2. Ui ‘o e Fale Alea

3. Me’a ‘a e ‘Eiki Sea ‘o e Fale Alea

4. Līpooti Fika 04/2017: Kōmiti Tuʻumaʻu ki he Ngaahi Totonu ʻa e Fale Alea

Lau ʻa e līpooti.

PĀLOTI ʻO TALI 24/0.

5. Tali ʻa e ʻEiki Palēmia ki he Fokotuʻu ki ha Pāloti ke Fakamālōlooʻi ʻa e Palēmia

Tuʻutuʻuni ʻa e ʻEiki Sea ke lau ʻo kamata ʻi he talateu [peesi 5]. Tokanga ʻa e Tokoni Palēmia ke
lau kotoa mai ʻo kau ai ʻa e “cover letter” ʻoku ʻomai ʻaki ʻa e tali ʻa e ʻEiki Palēmia. Meʻa ʻa e
Sea ʻo e Kōmiti ki he Ngaahi Totonu (Fakafofonga Nopele Fika 1 Haʻapai) ʻo fakamaʻalaʻala ʻa e
vakai ʻa e Komiti fekauʻaki mo e ngaahi meʻa ʻi he tohi “cover letter”.

PĀLOTI ʻO TALI KE LAU MO E “COVER LETTER” 21/0.

Lau ʻo kamata mei he peesi 1.

Meʻa ʻa e ʻEiki Sea ʻo fakamaʻalaʻala ʻa e anga hono lau ʻo e ʻaho mo fakapapauʻi ko e ʻaho ʻe 5
ʻoku tuku mai ke fakahoko ai ʻa e pāloti ʻe toki kakato ia ki he ʻaho 27 ʻo Fepueli 2017. ʻOku
makatuʻunga ʻa e lau ko ʻeni ʻo e ʻahó ʻi he kupu 19 ʻo e Lao ki he ʻUhingaʻi Lea [Interpretation
Act], ʻa ia ʻoku hā ai ʻe kamata lau mei he ʻaho hokó kae ʻikai ko e ʻaho 1 he ʻaho ne fakahū ai ki
he Fale Alea.

Kole mei he ʻEiki Palēmia ke fakahoko ai pe ʻa e pāloti ʻi he ʻaho ni koeʻuhi ko e ngaahi fatongia
kehe ʻo e Kapineti mo e pulonga ʻoku tō ʻi he fonuá. Tokanga ʻa e Fakafofonga Nōpele Fika 2
Vavaʻu ke tukuange ha taimi feʻunga ki he Houʻeiki Mēmipa ke nau meʻa ki he tali mei he Palēmia.
Tokanga ʻa e Tokoni Palēmia ki he kaveinga ʻaho ngāue ʻe nima kuo pau ke fakahoko ʻi loto ai ʻa
e pāloti ʻo e VONC. Ko e ʻaho ko iá ʻoku ʻosi ia he ʻaho ni, Falaite 24 Fepueli pea ʻe ʻomai ha
faleʻi fakalao mei he Puleʻanga he ka pehē mai ai ʻoku ʻosi he ʻaho ni pea ko e ngataʻanga pē ia ʻa
e VONC.

Meʻa ʻa e ʻEiki Sea ko e Tuʻutuʻuni 1(2) ̒ oku ̒ oange ̒ a e mafai ki he ̒ Eiki Sea ke ne fakaʻuhingaʻi
ʻa e ngaahi tuʻutuʻuni pea ʻe aofangatuku ʻa e fakaʻuhinga ʻa e ʻEiki Sea, pea ko e fakaʻuhingaʻi
eni kuo ʻosi ʻoatu ʻe toki ʻosi ʻa e ʻaho ʻe 5 ki he Mōnite [27 Fepueli 2017].

TOLOI ʻA E FALE ALEA KI HE MŌNITE 27 FEPUELI 2017.


